Parajsa shëtitse e z. Nano

Kryeministri shqiptar  dhe kreu i Partisë Socialiste z.Fatos Nano i hap shumë punë shpurës së tij kur lëviz nëpër Shqipëri. Dhe të mos harrojmë se ai lëviz shumë. Jashtë vendit z.Nano i kërkon dhe i gjen komfortin dhe vendet e argëtimit, por në një vend të mjeruar si Shqipëria i duhet një stërmundim i madh stafit të tij për t’i krijuar shefit të madh kushte të shkëlqyera argëtimi , por edhe pune. Kjo u duk edhe në takimin e zhvilluar javën që shkoi në Berat me Këshillin e Rregullimit të Teritorit të Shqipërisë. Kreu i qeverisë e zhvilloi këtë takim në bibliotekën “Vexhi Buharaja”. Para se të ngjiste shkallët e bibliotekës kryeministri Nano, shpura e tij u djersit shumë për t’i krijuar kushte optimale. Me sixhade dhe tapetë të bukur në krahë, me perde të rënda, me kondocionerë të mëdhenj etj.etj. Të gjitha paisjet u montuan në sallën e madhe të bibliotekës. U krijuan kushte optimale për z.Nano. Pas mbledhjes, shpura e tij u turr për të hequr nga biblioteka paisjet. Aty ku u vendosën kondicionerët mbetën dy vrima të mëdha. Lexuesit e përditshëm, pensionistë, studentë, nxënës shkollash shikonin punonjësit që zbritën të gjitha paisjet dhe pëshpëritën se edhe ata e kanë mbushur, madje e kanë kaluar moshën për të lexuar si njerëz, në një sallë të freskët me kondicionerë, me tapete të bukur, me perde etj. etj. Por ata nuk mund të gëzojnë këto “privilegje”, sepse janë popull dhe në Shqipërinë tonë të dashur, siç i thotë z.Nano, populli ka lerë për të qënë thjesht sherbëtor i sundimtarëve, ushtar i partisë. Të vinte keq kur shikoje ata ministra të bërë telef për t’i siguruar kushte z.Nano. Më i zotuar qe ministri Fino, i cili shqetësim më të madh kishte kushtet dhe komfortin e sallës se sa atë palo mbledhje me ngjyrime të thella propagandistike. 

Kryeministri Nano, që tani ka dalë në fushatë elektorale në kërkim të një mandati të tretë, po u bënë zbor shoqëruesve dhe ndihmësve të tij. Ai, kudo që shkon, kërkon t’i krijojnë parajsën e vogël shëtitëse, pa të cilën nuk mund të jetojë dot. Pasi ia krijojnë kushtet optimale, ata që e rrethojnë, pavarësisht nga niveli i humorit, duhet të durojnë shpotitë e z.Nano, duhet të “shkrihen” gazit me shakatë e “e kripura” të tij. 


Në një vend të varfër si Shqipëria luksi i qeveritarëve përbën krim, krim moral.

Yzedin Hima

Intervistë me Dr. Mehmet Xhekën, kandidat për deputet i PD-së dhe opozitës së djathtë (mazhoritar), në zonën elektorale nr.74

Kush është Dr. Mehmet Xheka


Lindur në Shkodër, më 8 nëntor 1950. Shkollën e mesme e mbaroi në 1968 Berat. Diplomuar në 1973 në Fakultetin e Mjekësisë USH Tiranë. Specializuar në klinikën Universitare Kardiologjike Tiranë. Aktualisht mjek kardiolog pranë spitalit rajonal Berat.


Pse vendosët të  merreni me politikë, ndërkohë që jeni një mjek i specializuar i suksesshëm?


Politika nuk është një profesion i drejtpërdrejt. Njerëzit bëjnë politikë në fusha të ndryshme. Politika nuk është privilegj i askujt. Gjykoj që mjeku për vetë raportet dhe kontaktet e shpeshta që ka me publikun, për njohjet e mëdha që ka për komunitetin për vetë karakterin human, i jep avantazhin për ta përqafuar më shumë politikën. Personalisht kam patur afeksion qysh herët ndaj politikës. Gjykoj që erdhi koha që unë të zhvilloj përgjegjësi në nivele politike. Nuk e kam pranuar asnjëherë inferioritetin. Gëzoj integritetin e duhur moral e profesional. Historia ka vërtetuar mjekë të suksesshëm në politikë.


Kandidoni për deputet në zonën nr. 74. Pse pikërisht në këtë zonë?


Kandidatura ime erdhi krejt natyrshëm. Ishte dëshira e simpatizantëve, strukturave që gjeti dhe mbështetjen e lidershipit të PD-së. Zona 74 përfshin 2/3 e qytetit. Kanë qenë këmbëngulja e PD (liderët), ata që vendosën kandidimin tim në këtë zonë.


A i njihni kundërshtarët tuaj?


I njoh dhe i respektoj të gjithë. 


A e njihni mirë zonën ku kandidoni?


Jam qytetar i Beratit. Profesioni im dhe kandidimi për zgjedhjet vendore më kanë krijuar mundësinë e njohjes së plotë të zonës.


Cilët janë tri problemet kryesore në zonën tuaj që kërkon urgjentisht zgjidhje?


Problemet janë kaq të mëdha sa nuk premton hapësira juaj në gazetë për t’i numëruar. 


Qyteti ka një nivel të lartë varfërie, papunësie. Nuk mund të flasim tani për infrastrukturën. Një pjesë e Beratit ku jetojnë dhe ushtrojnë bizneset e tyre, është pothuajse e paralizuar nga mungesa e urës. Unaza e qytetit ka ngelur vetëm në kuadrin e një premtimi. Ka diferenca  të dukshme të lagjeve periferike me lagjet qendrore. Berati ka resurse të padiskutueshme në turizëm. Kjo  falë zonave muzeale. Le ta kthejmë Beratin në një qytet të bukur turistik.


Cili do të jetë ligji i parë  që do të propozoni në parlament, nëse zgjidheni?


Ligjin e konfliktit të interesave.


Pse mendoni se votuesit e zonës 74 duhet të përkrahin kandidaturën tuaj në parlamentin shqiptar?


Faktorët përcaktues që bëjnë të mundur mbështetjen, përkrahjen time, janë: energjia e programit tonë që ofron alternativa dhe zgjidhje konkrete. Le të mos harrojmë pakënaqësinë në rritje dhe dëshirën e madhe të tyre për ndryshim, padyshim dhe vlerat e mia.


Cilat janë pikët e dobëta të kundërshtarit tuaj kryesor, kandidatit të PS-së në zonën 74?


Pika më e dobët e konkurentit tim kryesor është se ai përfaqëson sot një forcë që në këto tetë vjet nuk i solli qytetarëve të Beratit asnjë ndryshim. Po ajo papunësi, po ajo varfëri. Nuk e ndërtoj fushatën mbi sharje dhe fyerje, sensi do të dilja jashtë natyrës dhe karakterit tim.


Keni mbështetjen edhe të partive aleate në mazhoritar. Cili është komenti juaj rreth kësaj aleance?


Në këta 15 vjet e djathta vjen shumë e bashkuar, shumë më e organizuar, gjë që siguron më shumë dhe jep garancinë e fitores.


Fushata juaj i përngjet deri tani ajsbergut, fare pak e dukshme, pa zhurmë e tam-tame, e tillë do të vazhdojë deri në fund?


Secili kandidat për deputet zgjedh strategjinë dhe taktikën e vet. Nuk më pëlqejnë fushatat tona të zhurmshme me tam-tame të mëdha. Do t’i ofroja bashkëqytetarëve të mi portretin e një politikani konseguent, do të dëshmoj gjatë gjithë fushatës kulturë dhe qytetari. Më pëlqen fushata mediatike.


Mesazhi juaj për qytetarët e Beratit.


Jam tepër i interesuar për standartet e zgjedhjeve. Këto zgjedhje janë jetike për të ardhmen e Shqipërisë. Të shkoni të gjithë në votime! Votoni platformën tonë, propozimin tonë, ndryshimin! Përfitimet do t’i takojnë gjithë qytetarëve pa dallime politike. Kjo do të shikohet e preket çdo ditë, çdo muaj e çdo vit në qeverisjen tonë.

Lajmëtari

Intervistë me Dr. Eduard Bejko, kryetar i degës së LSI-së dhe kandidat për deputet në zonën 74


Jeni kandidat  për deputet në zonë 74 nga LSI-ja. Çfarë synoni në këto zgjedhje?


Në këto zgjedhje synoj të ndërgjegjësoj qytetarin beratas që të votojë kandidatin për deputet të LSI-së, të votojë alternativën që i ofron LSI-ja me Kryeministër z. Ilir Meta dhe ekipin e tij qeverisës tashmë të provuar si të suksesshëm. Por votuesit e qarkut të Beratit kanë edhe një arsye më tepër për të votuar dhe pranuar qeverisjen e LSI-së me Kryeministër  djalin e tyre. Ai dhe qeveria e kryesuar prej tij do ta nxjerrin Beratin nga gjendja e xhepit dhe do të hapë rrugën e zhvillimit ekonomik në këtë zonë.


Sekretari organizativ i Partisë Socialiste Petro Koçi në një intervistë në media ka thënë se të gjithë anëtarët dhe simpatizantët  e LSI-së do të votojnë Partinë Socialiste në mazhoritar dhe Lëvizjen Socialiste për Integrim në proporcional. A është e vërtetë thënia e z. Koçi?


Ky është një diversion politik që synon të mashtrojë elektoratin e LSI-së me qëllim që të shpëtojë nderin e humbur “ të zonjës PS”. Ne po punojmë që të fitojmë edhe në mazhoritar, edhe në proporcional dhe jemi kundër  formulave të tipit “Dushk”. Këto janë insituata mashtruese që i përdorin vetëm humbësit.


Cila është parcela e votave të LSI-së në Berat? 


Cilin votues synoni ju?


Të gjitha zonat që vuajnë punësinë, varfërinë e tejskajshme dhe që e kanë humbur shpresën në qeveritë e mëparshme. Ne synojmë votuesin që e shikon LSI-në si të vetmen forcë politike që do të sjellë zhvillim ekonomik, dinjitet dhe progres të gjithanshëm.


A i njihni  kandidatët që keni përballë? Kujt i druheni?


Po, i njoh dhe nuk i druhem asnjërit prej tyre, sepse unë i përkas një force politike që në pak kohë ka grumbulluar rreth vetes mijëra shqiptarë duke u kthyer në forcën politike të shpresës, për t’i dhënë fund njëherë e mirë tranzicionit të gjatë të shkaktuar nga forcat politike që përfaqësojnë konkurentët e mi.


Cili është mesazhi juaj me pak fjalë?


Unë ftoj gjithë zgjedhësit e zonës 74 të votojnë djalin e tyre, që me përkushtim dhe profesionalizëm iu është ndodhur pranë ditën dhe natën, të ndryshojnë nëpërmjet votës së lirë qeverisjen e deritanishme që na kanë kushtuar vetëm vuajtje, përbuzje dhe largim nga ëndrra evropiane. Të votojnë LSI-në, forcën politike të shumëpritur, tashmë prezente në skenën politike shqiptare, forcën politike të zhvillimit, progresit dhe integrimit në strukturat Euro-Atlantike.

Lajmëtari

Berisha në Berat

Qytetarët e Beratit pritën ditën e shtunë në mënyrë spektakolare kryetarin e Partisë Demokratike, Sali Berisha, i cili prezantoi  aty 4 kandidatë të PD-së. Pritja  spektakolare nuk ishin vetëm mitingjet. Berisha shëtiti në bulevardin qendror të Beratit. Ai u deklaroi beratasve se do të ulë taksat 50% për biznesin e vogël. Pati çaste ku u mblodhën aq shumë njerëz, saqë u krijua vështirësi për gazetarët dhe kameramanët që po dëshmonin reagimin qytetar. Berisha zhvilloi disa takime elektorale në fshatin Poshnje ku kandidon Leonard Kumaraku, në Urën Vajgurore ku kandidon  Muharrem Çobo, në Lapardha ku  kandidon nga opozita Dritan Haznedari, si dhe në Uznovë ku kandidon mjeku Mehmet Xheka. Në këtë tur elektoral, Berisha u shoqërua nga nënkryetarja e PD, Jozefina Topalli dhe kryetari i PDR, Genc Pollo. Topalli, tha se ka filluar koha e ndryshimit të madh dhe këtë e tregoi  Berati me shpërthimin e tij në këto mitingje. Kreu i PDR, Genc Pollo foli për domosdoshmërinë e rrotacionit politik, ardhjen në pushtet të opozitës së djathtë. Ai tha se opozita ka një program të qartë dhe real për nxjerrjen e vendit nga varfëria, për integrimin e shpejtë evropian. Pollo u kërkoi të pranishmëve të votojnë për aleatët dhe PDR në proporcional.


Në Uznovë Berisha tha: “Votoni njeriun e përkushtuar, mjekun e talentuar, humanistin e madh, Mehmet Xheka. Unë ju jap fjalën se do të punoj me të dhe do ta mbështes në të gjitha projektet që ai do të ketë për zhvillimin e kësaj zone”. Ai komentoi edhe sjelljen e fundit të kryeministrit Nano, i cili në vizitën e tij ofendoi njërin prej biznesmenëve të kësaj zone me fjalë fyese. “I them biznesmenit që i kërkoi Nanos ndërtimin e urës, se atë urë do ta bëj unë, sepse unë jam njeriu i urave që lidh njerëzit me njëri-tjetrin.” Lajmetari

Flamur Rogu ndan ushqime në këmbim të votave në zonën nr. 74


Të luash me varfërinë e qytetarëve, të blesh votat e tyre me një qeskë miell, me një qeskë  fasule, me një qeskë oriz është thjesht turp për një vend që gjendet në Evropë. Kjo po ndodh në zonën elektorale nr. 74 në qytetin e Beratit. Nga zyra elektorale e kandidatit Rogu vërshon një lumë njerëzish me trasta me ushqime në duar. 


Ky është lumi i mjerimit, ky është lumi i turpit. Shikoni fotot e bëra në zyrën elektorale të Flamur Rogur. Fotot flasin vetë.


Partia Socialiste e alarmuar  dhe e trembur nga disfata e madhe që do të pësojë më 3 korrik, është hedhur në agresion duke shkelur çdo normë të etikës qytetare, për atë elektorale as që bëhet  fjalë.


*Ne sot do t’ju sjellim tri fakte të përzgjedhur në morinë e tyre.


Fakti i parë, ka të bëjë me kandidatin për deputet të Partisë Socialiste në zonën 75, z. Erion Braçe, në takimin e tij elektoral në fshatin Bogdan të komunës Roshnik.


Z. Braçe, i shoqëruar nga 3 policë (midis tyre kemi saktësuar vetëm një, Zaçe Kajo), të tjerët badiguard nga Tirana, ka tentuar të  qëllojë anëtarin e Partisë Demokratike. I  kërkojmë kryetarit të qarkut Berat, zotit Pelivan Shatri, të hedhë mantelin e badiguardit të Erion Braçes dhe të kthehet në zyrë për të kryer detyrën që i ka ngarkuar ligji.


Ndërsa zoti Braçe të gjejë kurajon dhe guximin për të bërë fushatë të ndershme.


Fakti i dytë, është më skandaloz se i pari. Ka të bëjë me grisjen e posterave të kandidatit të Partisë Demokratike në zonën 74, Z. Mehmet Xheka. Për këtë fakt ne kemi edhe filmime që do t’ia paraqisim medias.


Militanti i Partisë Socialiste, shoferi i qarkut të Beratit, miku më i ngushtë i kryetarit të Partisë Socialiste, Bashkim  Çela, Skënder Keli,  ekzaltuar nga prania e forcave të policisë, në sy të tyre, në pritje të Kryeministrit Nano, zëvendësoi posterat e Xhekës me ato të Rogut.


Fakti i tretë, jo pa qëllim e lamë në fund. Ai është fakti më skandaloz. Që ka të bëjë me Kryeministrin shqiptar Fatos Nano dje në Goricë.


Biznesmeni i kërkon Kryeministrit zgjidhjen e problemit të Urës.


Fatos Nano: “Ta bëjë Sala kur të vijë!”


Biznesmeni: “Ç’më duhet me Saliun mua, ju jeni Kryeministër.”


Fatos Nano i përgjigjet shkurt: “Ik, ore,  mos më çaj b...”


Unë si zëdhenës i fushatës së Partisë Demokratike, ju kërkoj ndjesë për këtë përsëritje korrekte të faktit. Sali Berisha në datën 4 korrik do të drejtojë qeverinë shqiptare duke i shërbyer interesave të komunitetit pa dallime  partiake. E sigurojmë biznesmenin se do t’ia zgjidhim problemin e urës. Ashtu si gjithë problemet e tjera.


Këto  fakte ne do t’ia japim medias vizive. Këto fakte tregojnë hapur se data 3 korrik është thjesht një formalitet. Populli shqiptar dhe ai i Beratit në veçanti e kanë vendosur.


*Partia Demokratike falënderon banorët e lagjes “Goricë” që nuk denjuan të prisnin Kryeministrin. Siç u pa qartë, ai u shoqërua nga zyrtarët e marrë me përdhunë.



Kastriot Dervishi

*Zyra e organizatës së veteranëve të LANÇ-it që ju është dhënë nga pushteti lokal për të kryer aktivitetin e tyre të ligjshëm, është shndërruar në mënyrë të paligjshme nga kryetari i organizatës së veteranëve, shoku Orhan Frashëri, në zyrë elektorale të kandidatit për deputet të Partisë Socialiste, z. Flamur Rogu. Kjo është shkelje e hapur e kodit zgjedhor. Njëkohësisht kjo zyrë është kthyer në zyrë të shpërndarjes së ndihmave ekonomike që konsistojnë në miell, sheqer, vaj, oriz, etj. për të blerë vota (shih fotot).


Partia Demokratike për të gjitha këto fakte skandaloze, të Partisë Socialiste, ka vënë dhe do të vëjë në dijeni të gjitha organizmat kombëtare dhe ndërkombëtare dhe, do të vazhdojë t’i denoncojë pa pushim duke respektuar kodin e etikës dhe kodin zgjedhor me përpikmëri.

Stinë e mërzitshme për poezinë

Eshtë një stinë e mërzitshme për poezinë, dhe vetë muzat, ato qeniet sipërane që e vrasin lart dhe përmjerrin në majë të gjëmbit, të duket se janë kthyer në ca shtëpiake të rëndomta me përparëse  që, të ulura nëpër mindere e sofate, barbalisin gadra-budra e gadra-badra për fqinjët e politikën. 

        Rrugët, kafenetë, mediat e gjithçka, ziejnë e gumëzhijnë nga deputetët e shtabet e tyre elektorale dhe befas ti e kupton se s’ je gjë tjetër veçse një përemër pronor i gjorë që ekziston herë në njëjës e herë në shumës, herë në formën “im”, e herë në trajtën “ynë” (“elektorati im”, “votuesi ynë”), pra je thjesht një sallatë e gjelbër në ligjëratat arrogante të kandidatëve, i gatshëm për t’u ngrënë nga ai që shtiret si lepuri gëzofbutë i politikës.    

        Rodina e politikanëve ka një lumturi e hare ziafetarësh, a thua pas pak nga poret e trupit do t’ ju mbijnë pupla pëllumbash, dhe këmbëngulin me kokëfortësi të të kasnisin se gjëja më e lehtë është pikërisht ajo që ty të duket e pamundur: trasferimi i Parajsës në zonat e tyre elektorale, në ato që vetëm hëpërhë janë Ferri. Në të gjithë tallahamën e gjullurdinë politike, pra në këtë mjegullimë e tymësirë mak-bethiane, ti e kupton se ajo që e ka pësuar më rëndë është vetë metafora, e cila dergjet para këmbëve të tua me të gjitha plagët e Gjergj Elez Alisë në trup, dhe gjithçka është molepsur nga e rëndomta dhe banalja. Aq e vërtetë është kjo, sa  Ministri i kulturës para do kohësh do të nxirrte nga buzët një vargan ligjërimor me tetë tespije fjalësh në trup: “starton maratona e muajit të kulturës dhe arteve”, ku mund të shihet fare sheshazi se dy tespijet e para janë fjalë fizkulture, pra, fjalë të veshura me brekë dhe kanatiere, kurse një librar, i pyetur në mos e ka gjë librin e Jozef Brodskit, ngre vetullën e djathtë lart si një hark ylberi dhe të jep xhevap po me pyetje: “Çfarë, paska dalë libër për Josif Broz Titon?!” 

        Ti mund të duash një atdhe ndryshe, i dashur lexues, por jo!...Atdheu yt është ai që të kanë dhënë të tjerët, ai mbi qemeret e portave të të cilit llamburit fraza e Diktaturës “ Politika në plan të parë”, frazë e gjatë si një konop  procesioni mesjetar, i cili mëton me një lakmi të ëmbël rrethore bash qafën tënde dhe ia ka ënda të të shndërrojë në një shenjë vertikale gjuhësore, pra, në një pikçuditëse.  Medet! Për ta vazhduar më tej këtë logjikë mund të thuhet se kur nisen në fushatë kanditatët nuk rreshtin rrugëve me bori e flamuj, duke imituar ritualet e dasmës, kurse zyrat e tyre të punës shëmbëllejnë  më së shumti si oda kësolli, ku pihet duhan, flitet për motin dhe të gjitha këto, pa u bërë fare pishman, i quajnë punë. Asgjë perëndimore! Filozofia komuniste e propagandës dhe e punës kokë më kokë, shtëpi më shtëpi e derë më derë, e cila e ka molepsur ligsht këtë vend, të ndjell të keqtë e të dokënis, sepse e cënos lirinë vetjake të të zgjedhurit mu në ashtin e vet. Por mediokrit, këta çuna çanaku, nuk duan t’ ia dinë nga sqima dhe përzgjedhja. Yrrjaaa!...hyhaaa!...babuç! është vërtet një stinë e mërzitshme për poezinë.

      Tabori i të tre mijë kandidatëve, që marshalla u qoftë, si dhe ai kallaballëk prej rreth pesëdhjetë njerëzish që vërtitet me zellin e një insekti përqark akcilit prej tyre dhe këtillohet shtab (më të shumtët e të cilëve këtë herë e dinë sakllam se llokma e mishit është tamam brenda gëmushës së politikës), ka pamjen e një reje të zezë karkalecash që bren lastarët e gjelbër aguridhë të vetë jetës. Kësisoj, jo më vonë se para disa ditëve, në pazarin e një katundi që quhet Poshnjë, tre banditë kanë rrëmbyer një vajzë rreth shtatëtëmbëdhjetëvjeçare, e kanë rrahur e goditur vendçe dhe, pasi e kanë shndërruar në një deng plehu, e kanë shtytur në makinë për ta çuar aty ku e dimë të gjithë. Gjithë kjo rytbe ka ndodhur ballafaqezi shtatëqind vetëve, të cilët, gjyshja ime, rahmet pastë, do t’ i pështynte në surrat me një “jazëk ju qoftë!”, dhe ata në mos ishin deputetë, ishin së paku shtabistë e votues.  As shtet, as policë, as njerëz. Turp!        

        Mushtullinë e frymëve e shpirtrave të shtabistëve, dërstila e politikës e thëthin brenda ngjirave e rrufullave të saj si të jenë shkule leshi, e nxjerr sërish sipër, e rrotullon, disa i nxjerr në breg me një hovje dallge, kurse disa të tjerë i rrufit përfundimisht në fundësitë e anonimatit,  bash aty nga kanë ardhur. E gjithë kjo materie prej mishi njerëzor,  është një lloj brumi i squllët dhe i peltët, mjaft i përshtatshëm për t’ u tjetërsuar e tëhuajzuar, pra bajagi e mirë për të gatuar si Lej Fenin dhe ushtarin SS të Geringut. Dhe në mos ndodhtë kjo hata, ata i ke përherë të gatshëm të thirren, të pluskojnë, të vërtiten nga maja në fund dhe anasjelltas, pra të krijojnë figura dhe imazhe anapodha me realitetin. Tek akcili prej tyre mund të kundrosh fare mirë diçka të përveçme e të tjetërfartë: të shikosh se si mbi lëndinat e posterave të shtrira fasadave të pallatave, e gjithkund, imazhet e  tyre të huajzohen në bletë punëtore për të thithur paksa nga ai poleni i mrekullueshëm e i bekuar i lavdisë së përkohshme, pra, të pataksesh me rrugën shembu-llore që i duhet një dordoleci për t’ u bërë hero.

        Debatet, polemikat, kanë një zgjyrë urrejtje të lëngshme, e cila, në i paç sytë, s’ ke se si të mos e kundrosh tek rrjedh nga mitra e ekraneve të TV-ve në formë kalivarësh të kuqërremtë dhe merr tëposhtë kofshëve të mediave, që shfaqet tek ZP-ja dhe humbet rishtazi tek një gazetë tjetër e majtë;  ajo s’ është pos bulëzimi i mureve të kanalit të jazit që çon ujë tek mulliri i politikës, mokrat e të cilit vazhdojnë të jenë të gurta e arkaike. Në ato mokra ç’prej kohësh që s’ mbahen mend bluhet e fërohet gruri kokërrzi i mjerimit, pahia e miellit të të cilit bie si puhi e verdhëreme mbi hapësirat e shpirtit të gjithkujt dhe është më i rrezikshëm se OMGJ-të dhe këlkazat helmuese. 

        Shurukama e këtyre mokrave mëton të mbysë çdo zhurmë tjetër në emër të bajrakut, ritualit, përjet-shmërisë së klanit e oxhakut anadollak, por fundja, pse jo, edhe për një copë buke më shumë në tryezë. Vini re ç’ gjet: politika është guri magjik ku brenda një dite hiçkushi mund të bëhet mbret, pa dëftesa, diploma e tituj fisnikërie.

        Duke mëtuar të shkoklavit diçka nga kjo katrahurë e gazavaj kulturor mendja më vete tek arketipet e mi gjenealogjikë, të cilët, duke jetuar vetanakë e të patënzonë skërkave të Labërisë, a grykave të Dragobisë, aty ku ha pula stërrall dhe sheh një shoshë qiell, ishin të detyruar të shkurtonin mendjen e të zgjasnin dorën, pra të grabisnin fqinjët e komshinjtë dhe të gjitha këto gjeste e mbrapuri t’ i paraqisnin faqeza të tjerëve si një kulturë trimërore. Të izoluar e larg qytetërimeve, ata janë dyzuar e tryzuar, janë orvatur ta kenë grurë me të gjitha palët dhe ashiqare kanë kënduar: Rroftë Duçja, rroftë mbreti/që sollën sheqer nga deti...” Fshehtazi kanë ëndërruar me sy hapur që lisi, pema mitike dhe folklorike e shqiptarëve, jo aq për fortësinë dhe qëndresën, sesa për një lloj simbolike të fshehtë (frutat e lisit, lëndet, janë imitim i përkryer i gëzhojës e plumbit), e, pra, bash kjo pemë, të prodhonte çyrekë me bukë, kurse lofatat e hajthme të prodhonin rroba për cukurdhuqërit që iu mbushnin oborrin e shtëpisë. 

        Vitet e Komunizmit iu vunë kapakun shumë gjërave dhe e zëvendësuan Trininë e shenjtë me trinitetin “pak bukë, pak dritë dhe pak hekur”. Vetë Zoti linte qiejt, zbriste në tokë, vishte  rrobat e kafenjta të të burgosurit për të punuar në Spaç dhe vendin e tij në qiell e zinte En(v)ferri.

        E gjithë kalbësira e kësaj të shkuare ka qenë një shtrat i mrekullueshëm për t’ u shtrirë rrënjët autoritariste e bajraktariste dhe për të bllokuar të gjitha ingranazhet e mekanizmat e jetës, të cilët lëvizin zorritshëm e zvarrit-shëm. Është një politikë primitive që s’ arrin dot deri në nivelin e  demokracisë së Sokratit. Dhe ju e dini: nëse për graalin e shenjtë, gotën e Krishtit, e cila ishte mbushur veçse me verë, ka një kureshtje dalldisëse, gota e Sokratit ishte e mbushur me helm dhe s’ ka politikan në botë të mos ketë marrë disa pika prej saj. Ajo tashmë rri fshehur, e ku tjetër veçse në sergjenet e musandrat e politikës, e gatshme që, në mos të vrasë, të trullosë e topisë... Zot, bëje ferrën Ibrahim! Është vërtet një stinë e mërzitshme për poezinë.

Balil Gjini

Vëzhgim rinor i garës elektorale 2005

Fushata elektorale tashmë ka nisur... Tashmë sytë dhe veshët na janë mësuar me sloganet e ndryshme, pankartat, spotet dhe debatet televizive. Në këtë periudhë po përballemi me skaje të ndryshme politike dhe me preferencat më të mundshme dhe më të arritshme. Po përballemi me ata që mendojnë se do ta vënë shtetin në shërbimin tonë. Në këtë garë elektorale secili ka krijuar parashikimet e veta. Kryetarët e forcave politike po prezantojnë kandidatët në zonat e ndryshme ndërsa këta të fundit po mundohen me trup e me shpirt të zhvillojnë sa më shumë  takime me banorët e zonave ku kandidojnë. A ia vlen gjithë ky mundim? Sigurisht që po. E kush do ta refuzonte një rrogë të lartë, pasaportë diplomatike për gjithë familjen, dietat ditore, karta celulari e makinë luksoze. Por në qoftë se të gjitha këto do të justifikoheshin me punë kjo llogari nuk do të zinte vend. Gjatë konferencave e takimeve dëgjojmë fjalë të bukura dhe premtime që unë do t’i quaja boshe, pasi nuk kanë bërë tjetër gjë, veçse kanë sjellë politika të gabuara dhe elementë të keqqeverisjes që i ndjejmë dhe përjetojmë sot. Loja vazhdon të jetë e njëjtë. Lojtarët janë Nano e Berisha  e kalojnë topin te njëri-tjetri. Në fakt duket një interesim dhe pjesëmarrje më e gjerë e gazetarëve në forcat e mëdha politike dhe mosinteresim ndaj atyre të voglave. Fakti që më shqetëson më shumë dhe që më bëri të nisja këtë material është se çfarë do të bëhet më tej për rininë. Pak është bërë dhe  menduar në përgjithësi për të. Të rinjtë janë të predispozuar të ndjekin atë variacion të paktë që i ofron qyteti dhe janë të paangazhuar ne veprimtari të ndryshme artistike dhe kulturore. Rinia është si ajo letra e bardhë që duhet të dish të shkruash mbi të. Për të duhet të mendohet si ai brez që do ta afirmojë vendin tonë në radhën e shteteve më të zhvilluara dhe që do ta ingranojë në një stad të lartë progresi. A nuk mjafton kjo që pushtetarët të mendojnë seriozisht për rininë. Në qoftë se shikon fletëpalosjet apo programet e forcave politike, nuk gjen asnjë pikë apo premtim për të rinjtë. Pa qenë në rolin e kritizerit, por për hir të së vërtetës, rinia në qytetin tonë nuk ka hapësira të mjaftueshme. Ndaj pjesa më e madhe e të rinjve nuk votojnë dhe as që duan t’ia dinë për zgjedhjet elektorale. Megjithëse le të shpresojmë për më mirë, sepse nuk na ngelet tjetër gjë veçse të besojmë te fjalët e bukura dhe te premtimet e kandidatëve.

Saimir Muzhaka

“Vota për Partinë Demokrate të Re është votë për Evropën”





Martens

U bë prezantimi i kandidatëve për deputetë të Partisë Demokrate të Re në Berat

Të hënën, më 13 qershor 2005, në një nga sallat e pallatit të kulturës “Margarita Tutulani”, u zhvillua takimi prezantues i kandidatëve të PDR-së në Berat. Merrnin pjesë anëtarë e simpatizantë të PDR-së si edhe nga dega e Partisë Demokratike Berat, midis të cilëve edhe kandidati për deputet i PD-së, Mehmet Xheka.


Merrnin pjesë edhe kryetari i PDR-së Genc Pollo si dhe nënkryetari Tritan Shehu.


Në takim folën Simon Vrusho, kandidat për deputet në zonën 77, kryetari i degës së PDR-së Berat, Yzedin Hima, kandidat për deputet në zonën 74 (qyteti i Beratit), Mehmet Xheka, etj.


Kryetari i PDR-së z. Genc Pollo foli për domosdoshmërinë e rotacionit politik në vend, duke evidentuar edhe rolin dhe veprimtarinë intensive të Partisë. Problemet e organizimit dhe zhvillimi efektiv të fushatës i trajtoi z. Tritan Shehu.


Në këtë takim u theksua vlerësimi i lartë i Presidentit të Partisë Popullore Evropiane (PPE) z. Martens, i cili në mesazhin e dërguar  për Konventën e PDR-së, mbajtur ditët e fundit në Tiranë, nënvizoi me një theks të veçantë se “Vota për Partinë Demokrate të Re është votë për Evropën”.

Lajmëtari

Besoni, Shqipëria mund të ndryshohet

Më  tre korrik çdo qytetar i Beratit ka në dorë çelësin magjik të ndryshimit, votën e tij të lirë. Ky rast vjen një herë në katër vjet ndaj e ndjej për detyrim si njëri nga ju për të folur sy ndër sy me bashkëqytetarët e mi : vëllezër e motra! Mendohuni mirë para se të hidhni në kuti votën tuaj!


A jeni dakord me këtë papunësi masive? A jeni dakord me defterët e trashë të ushqimeve veresie? A jeni dakord me këtë shkollë që nxjerr nxënës dhe të diplomuar analfabetë? A jeni dakord me këtë shërbim shëndetsor të mjerë dhe këtë shërbim mjeksor jo njerëzor? A jeni dakord me këtë braktisje masive që po i bëjnë qytetarët Beratit? A jeni dakord me shfytyrimin e qytetit tonë  nga katastrofa urbanistike dhe indiferenca e pushtetit njëqindpërqind socialist? A jeni dakord me 45 muaj terr dhe tre muaj drita si hi që na hidhet syve para se të votojmë? A jeni dakord që sërish të pimë ujë të ndotur me fekale gjatë tre muajve dhe pushtetarët socialistë të mos na njoftojnë, siç bënë vitin e kaluar? A jeni dakord me grabitjen që na bën shteti nëpërmjet faturave aforfe të energjisë elektrike? A pajtoheni me monopolet që kanë vrarë ekonominë tonë për të mbushur xhepat e klanit të z.Nano? A pajtoheni me këtë mënyrë qeverisje që nuk është shërbim ndaj qytetarëve, por thjesht sundim i tyre? A jeni dakord me zyrtarët e lartë injorantë e militantë  që i ndesh rëndom në institucionet e Beratit? A jeni dakord me hakmarrjen primitive që iu është bërë banorëve të lagjes “Murat Celepias” nga pushteti okult i socialistëve, duke  e lënë të notojë në ujra të zeza,  thjesht se ishte deputet Muçi i LSI-së? A jeni dakord lënien pas dore të zemrës së Beratit Kalasë, Goricës, Mangalemit, vetëm e vetëm se këto lagje kanë votuar gjithmonë për opozitën? A jeni dakord që djemtë dhe vajzat e Beratit të mos kthehen më nga mërgimi duke lënë të braktisur prindërit e tyre në Berat për shkak të dënimit me harrim që i kanë bërë pushtetarët socialistë këtij qyteti? A jeni dakord me politikat e Partisë së Monopolistëve që po i kthejnë qytetarët shqiptarë në argatë të Europës, në qytetarë të dorës së dytë në Europë?


Jo! Ne nuk jemi dakord me të gjitha këto, ndaj kërkojmë ndryshimin. Besoni, Shqipëria mund të ndryshojë! Ndaj ne ju ftojmë të votoni për Partinë Demokrate të Re në proporcional dhe për kandidatët e përbashkët të opozitës në mazhoritar. Në zonën 74 opozita ka si kandidat në mazhoritar doktor Mehmet Xhekën, mjekun e shkëlqyer të zemrës. Ju e njihni të gjithë. Ai u ka shërbyer të gjithve. Ai erdhi në politikë për të shërbyr, jo për t’u pasuruar. Është shans i madh për qytetarët e Beratit që dr.Xheka pranoi për të venë kandidaturën për deputet. Ndaj, motra e vëllezër, qytetarë të nderuar të Beratit votoni në mazhoritar kandidatët e Partisë Demokratike që janë kandidatë të opozitës dhe në proporcional votoni Partinë Demokrate të Re të Genc Pollos.

Ju faleminderit!

Yzedin Hima
Pollo: Pas dy mandatesh Partia Socialiste nuk duhet të qeverisë më

Arben Xhixho
Kryetari i Partisë Demokratike të Re, Genc Pollo ndodhet në Uashington për të folur në Institutin Woodrow Wilson mbi situatën në prag të zgjedhjeve në Shqipëri. Zoti Pollo largohet nga Shtetet e Bashkuara të premten për të vazhduar fushatën elektorale në Shqipëri.

Zoti Pollo, fillimisht, cili është synimi i kësaj vizite, në një kohë që fushata elektorale në Shqipëri është në kulmin e saj. 

Për mua është privilegj që të flas në Qendrën Woodrow Wilson, në një institut kaq me reputacion në Uashington. Ishte parashikuar të zhvillohej në maj, por për shkak të rrethanave të këtushme u la për datën e sotme (e enjte). Sidoqoftë është një vizitë e shkurtër, unë sapo erdha dhe nesër nisem, duke hyrë direkt në fushatë. Takimi i parë pasi se të mbërrij në Rinas, është në Laç, në Kurbin dhe do të vazhdoj me intensitet. Kështu që nga kjo anë nuk përbën ndonjë problem për fushatën. Vizita është një rast i mirë, si për të folur para një audience të zgjedhur në Qendrën Woodrow Wilson, ashtu edhe për të takuar zyrtarë të lartë të qeverisë amerikane dhe të Kongresit. 


OSBE-ja u shpreh këto ditë se parakushtet për zgjedhje më të mira janë plotësuar. Sipas jush, si ka qënë ecuria e deritanshme. A jeni të kënaqur me procesin e përgatitjes së zgjedhjeve? 

Kodi zgjedhor është i mirë, shumë më i mirë se kodet e mëparshme. Në përgjithësi fushata ka ecur mirë. Ne si koalicion opozitar kemi shqetësim për listat e zgjedhësve, sepse verifikohen një numër jo i vogël zgjedhësish të lënë jashtë, ndoshta me qëllim, ndoshta për gabim, por disa bashki, disa kryetarë bashkie refuzojnë t’i regjistrojnë në bazë të kërkesës së tyre dhe në bazë të ligjit. Ka shqetësim për përdorimin e burimeve shtetërore për kandidatët e Partisë Socialiste, ka shqetësim për një pjesë të kandidatëve socialistë, të cilët janë funksionarë të lartë dhe sipas kushtetutës duhet të japin dorëheqjen. Disa prefektë dhe ndonjë tjetër, është diçka minimale. Funksionarët e lartë si drejtori i KESH-it, apo Drejtori i Përgjithshëm i Doganave, apo Drejtori i Tatimeve të Tiranës, apo Drejtori i Policisë Ndërtimore, që janë kandidatë të Partisë Socialiste, në frymën e kushtetutës, në gërmën e ligjit, po edhe në një frymë të përgjithshme të etikës, të atij kodi që kryetarët e partive parlamentare kanë nënshkruar, ata duhet të jepnin dorëheqjen, sepse kështu po cënojnë zgjedhjet, duke përdorur hapur të gjitha mundësitë që u jep posti i tyre, agjencia e tyre, drejtoria e tyre, në favore të garës personale. 


Zoti Pollo, pak a shumë këtë herë e djathta po del në zgjedhje me një aleancë më të fortë se më parë. Me marrëveshjet që janë realizuar me Partinë Demokratike, a nuk rrezikohen partitë e vogla të humbasin identitetin e tyre? 

Jo nuk e besoj. Qëllimi ynë ka qënë rotacioni dhe një qeverisje më e mirë dhe duke u nisur edhe nga ky qëllim, por edhe nga kodi zgjedhor, nga sistemi me një raund, që po zbatohet për herë të parë në historinë e zgjedhjeve në Shqipëri, mendoj që ne i kemi bërë një shërbim të madh kauzës që synojmë. Secila parti prezanton pikëpamjet e veta. Secila parti përpiqet në mënyrë të koordinuar, që të maksimizojë mandatet dhe të formojë mazhorancën e ardhshme. Jam i sigurtë, duke patur sensin e terrenit, apo të fushatës, gjykoj që opozita është rshumë më në avantazh sesa Partia Socialiste dhe qeveria Nano në këto zgjedhje, kështu që mendoj që kryesorja, rotacioni politik, do të arrihet dhe pastaj secila parti në bazë të ideve të veta do të negociojë dhe do të arrijmë patjetër një marrëveshje për qeverinë e ardhshme dhe programin e saj. 


Sipas marrëveshjes, Partia Demokratike ju ka lënë ju 3 zona të lira, ndërkohë ju keni paraqitur kandidatë për të 100 zonat. Cila është llogjika e këtij veprimi. Do të ndeshen, për shembull, kandidatët tuaj me një kandidat të PD, në një zonë të caktuar për sistemin mazhoritar ? 

Kjo është një gjë që për elektoratin shqiptar është bërë e qartë. Ligji detyron zgjedhje me një raund dhe mandati fitohet apo digjet për 5 apo 10 vota. Ne në mazhoritar i kemi unifikuar kandidaturat, jo vetëm Partia Demokrate e Re, por edhe partitë e tjera të koalicionit, ndërsa lista e proporcionalit është më vete dhe secila parti lufton më vete për të mbledhur sa më shumë vete. Pra nuk është një koalicion i shkrirë plotësisht, por është bashkuar në mazhoritar, për të qënë në garë edhe brenda vetes në sistemin proporcional dhe mendoj se është një zgjidhje e mirë dhe e arësyeshme, duke patur parasysh dhe qëllimin tonë për arritjen e mazhorancës së ardhshme. 


Sa shpreson partia juaj të arrijë në këto zgjedhje. 


 Shpresoj që ne do të ruajmë dhe do shtojmë rezultatin që kemi patur. Mund të them që kjo është më se e realizueshme. Koalicioni ynë patjetër do të jetë mazhoranca e ardhshme, pasi dy mandate të Partisë Socialiste, qeveria Nano, janë diskredituar mjaftueshëm për të mos fituar një mandat të tretë. Ata janë problem jo vetëm për shumicën e shqiptarëve, por janë problem edhe për komunitetin ndërkombëtar dhe në takimet e këtushme në Uashington, do të diskutojmë pikërisht këtë, qëndrimin ndaj krimit dhe korrupsionit, situatën e tyre, gjera që janë bërë shqetësim edhe për qeverinë amerikane, mënyra se si janë trajtuar nga qeveria Nano, por edhe më tej marrëdhëniet e rëndësishme midis dy vendeve.


Problemet e korrupsionit, të krimit të organizuar në Shqipëri janë përmendur shpesh herë. Por në se opozita vjen në pushtet, a do të jeni ju në gjendje t’i luftoni ato? 

Çështja e tyre, është çështje viullneti për t’i luftuar. Nuk është çështje deklaratash të formuluara në mënyrë korrekte, është çështje veprimi. Ajo që mund të shihet si rezultat-pasojë e qeverisë Nano është një retorikë përgjithësisht korrekte nga njera anë dhe një veprim që është vite dritë larg asaj që thuhet. Dhe është pikërisht ajo që duhet të ndryshojë. Natyrisht ka dhe shumë politika të tjera që duhen korrigjuar, por në radhë të parë duhet vullneti për të ndryshuar realisht situatën dhe në dy mandate Partia Socialiste dhe Nano kanë treguar që nuk janë të aftë ta arrijnë këtë. 

VOA

Kronika e Beratit

*Vjedhjet e banesave në qytetin e Beratit janë bërë kërcënuese. Varfëria ekstreme mbush radhët e hajdutëve të banesave, të cilët  i sulmojnë ato në çdo orë të ditës dhe natës. Një banor i lagjes “30 vjetori” ka shkuar në Dyshnik dhe ka bastisur shtëpinë e një fshatari. Policia e ka zbuluar dhe ndaluar S. Z, i cili ka deklaruar se ka vjedhur për të siguruar bukën e gojës.

*Drejtori i policisë së qarkut L. Panganika është takuar me përfaqësuesit e partive politike në Berat. Është biseduar për fushatën elektorale dhe rolin e policisë në këtë fushatë. Të gjithë përfaqësuesit e forcave politike pjesëmarrëse u shprehën se deri në këto çaste qëndrimi i policisë ka qenë  korrekt.


U kërkua nga forcat politike që edhe në të ardhmen policia të zbatojë me korrektësi ligjin. Drejtori Panganika u zotua për sjellje ligjore të efektivit të policisë së shtetit gjatë gjthë procesit zgjedhor.

*Ka nisur dialogu i ashpër opozitë-pozitë për veprime gjatë fushatës elektorale. Partia Demokratike, dega e Beratit, me anë të një kasete filmike ilustroi grisjen e posterave të opozitës dhe kandidatit të saj Dr. Mehmet Xheka nga ana e një personi të quajtur Skënder Keli, militant i PS-së.


Edhe Bashkim Çela, kryetar i degës së Partisë Socialiste, ka akuzuar militantët e opozitës se gjatë vizitës së z. Nano në Uznovë, kanë shkruar parrullat: Poshtë Nano, Poshtë qeveria, Rroftë PD-ja, etj.


*Në bibliotekën “Vexhi Buharaja” është mbledhur Këshilli i Rregullimit të Territorit të  Shqipërisë i kryesuar nga kryeministri Fatos Nano. U prezantua studimi për qendrën e Beratit nga Instituti i Studimeve dhe Projektimeve i Tiranës. Ky studim u prezantua nga Arben Golemi, zyrtar i lartë i Ministrisë së Turizmit, Astrit Tartari dhe Shpresa Leka. Ka patur kundërshtime nga përfaqësues të Institutit të Monumenteve të Kulturës, MKRS-ja etj.


Kundërshtuesit sollën argumenta për pikat e dobëta të këtij studimi.


*Në Berat erdhi në fundjavë kreu i PD-së Sali Berisha. Ai kreu një sërë takimesh me banorët e Beratit si në Poshnje, në Urën Vajgurore, në Lapardha dhe në Uznovë. Gjatë takimeve foli për nevojën urgjente të ndryshimit të qeverisjes. Në takime shoqërohej nga kreu i Partisë Demokrate të Re Genc Pollo, kreu republikan Fatmir Mediu etj. Në takime u bë thirrje për mbështetjen e kandidatëve të PD-së në mazhoritar dhe kandidatëve të partive aleate në proporcional.

Lajmëtari

Rrënjët e së keqes

Deklaroj pikëpamjet e mia politike të majta

1. E keqja e parë që nuk varet prej nesh, është vetë thelbi i njeriut, i cili është mëkatar që në zanafillë. Për këtë po citojmë disa thënie të njohura: 


Feja: “Njeriun e ka zaptuar djalli”. 


Diogjeni ditën me qiri në dorë: “Po kërkoj një njeri”. 


Frojdi: “Njeriu është i pandreqshëm”. 


Ezoni: “Sa më shumë i njoh njerëzit, aq më shumë  më shtohet dashuria për qentë”.


Profesor Beqja: “Njeriu ka brenda vetes dhe djallin dhe ëngjëllin”. 


E pranoj këtë, por për mua, ata nuk kanë pushtet të barabartë. Engjëlli është çirak i djallit.


Në përgjithësi njerëzit janë të barabartë (pothuajse, me përjashtim të atyre me të meta mendore).


Perëndia bëri një provë. Në përmbytjen e madhe la vetëm Noen si njeriun më të mirë në botë, bashkë me familjen e tij. Pasardhësit e Noes dolën më djaj se paraardhësit e tij.


2. E keqja e dytë, më e madhe është ideja e qëndrimit gjatë në pushtet dhe qëndrimi i gjatë në të, i çdo partie a personi qoftë. Por kjo varet tërësisht nga vetë njerëzit e popujt.


Nuk po shkojmë larg e shembujt po i marrim në kohët moderne, si: diktaturat fashiste, diktatura komuniste, diktatura e Milosheviçit, Pinoçetit, Sadam Hysenit, etj. Këtë të fundit e keni parë në TV, sa i urtë duket, si fakir, kur dje kërcënonte gjithë botën.


Gabimet e PD-së në pushtet dihen, e arsyet e thëna janë: mungesa e përvojës në demokraci, u vunë në pushtet njerëz jo seriozë, komunistët i vunë gurë nën rrota, etj. Jo, këto janë shumë, shumë anësore dhe subjektive. E vetmja arsye objektive ishte, se në shumicën absolute të PD-së, ishte krijuar bindja se pushteti do të qëndronte gjatë në duart e tyre. Kjo shprehej hapur dhe shumë shpesh.


Më kujtohet A. Spahia, i rangut të lartë të PD-së, që e përsëriste më shpesh: “Ne jemi të përgatitur ta mbajmë gjatë pushtetin”. U vra frika. Shtetari mund të bënte ç’të donte, se shteti do ishte në anën e tij për shumë kohë.


Po, sot? 


60% e kongresmenëve të PS-së janë shtetarë që në kohën e diktaturës, qëndrimi kaq i gjatë i ka bërë ata që, po të tentosh  t’u cënosh pak pushtetin, të bëjnë gjëmën. Kjo vërtetohet në megallomaninë e kllounit Nano, se vetëm atij i shkon historia nga pas, se po e la ai timonin e anijes PS dhe të Shqipërisë, ato mbyten e dielli s’lind më. Vetë PS është një ngrehinë e ngritur me materialin e kalbur të PP-së. Parfumi dhe llaku që iu vu (siç pritej), i doli shumë-shumë larg.


Pra, ideja apo qëndrimi i gjatë në pushtet i çdo partie a personi qoftë, sjell diktatura e diktatorë dhe shteti punon vetëm për shtetarët.


Robëria e tyre për pushtet, e para, shtohet në progresion gjeometrik në raport me kohën e qëndrimit në pushtet.


Për këtë ata përdorin çdo lloj forme, madje i referohen edhe thënies “qëllimi justifikon mjetin”. Fatmirësisht njeriu ka “thembrën e Akilit”, frikën e cila ushtrohet nga shteti ligjor.


Cilësitë e mira, ndershmëria, drejtësia, humanizmi, mirësia, etj, nuk janë të natyrës së njeriut, por ato diktohen tek ai, vetëm nga shteti demokratik e ligjor. Shtetarit as të mos  i shkojë në mendje të shkelë normat e shtetit, ai të nusërojë para ligjit. Por nusëria zgjat pak e sidomos te ne “nusja” harbon shumë shpejt.


O njerëz, o njerëz! Një gjë mos e harroni kurrë! ABC-ja e demokracisë është ndërrim i pushtetit, e vërtetë absolute, që na vjen nga historia e njerëzimit. Ilaçi i vetëm për të patur një shtet relativisht demokratik e ligjor.


Në këtë tranzicion anarkik e të tejzgjatur, ku shteti ka qenë dhe është yzmeqar i shtetarëve jo fatkeqësi, por është tragjedi, qëndrimi më gjatë se katër vjet në pushtet i çdo partie a personi qoftë.


Në popujt e ish-diktaturave komuniste të Lindjes, që janë më të mençur se ne, sepse janë shumë më të përparuar e zhvilluar, asnjë parti nuk ka qeverisur deri katër vjet (Bullgaria u kthye nga mbreti). Apo Italia, fuqia e pestë ekonomike botërore ka ndërruar pesë qeveri çdo katër vjet. Amerika, demokracia më e vjetër dhe më e konsoliduar, presidenti zgjidhet deri dy legjislatura, le të jetë i rënë prej qielli.


Ne s’kemi kohë të bëjmë prova, por të marrim më të mirën e të tjerëve, që i kanë bërë shumë kohë para nesh. Të mos qëndrojmë indiferentë ndaj dukurive negative e problemeve poltike të vendit, sidomos intelektualët. (Në konceptin gjerman në fjalën intelektual, një pjesë të veçantë zë pjesëmarrja në problemet politike  të vendit).


O njerëz, jeni në kohë për të reflektuar!


Qëndrimi mënjanë zbeh vlerat morale të gjithsecilit.

Demir Hatia

Të reja nga fushata elektorale në Berat

Vazhdon panairi i blerjes së votave

Sekserët e votave nuk kanë  rreshtur duke u afruar para zgjedhjeve sidomos atyre me ngjyrë  që janë dhe më të varfërit. Shtabi i deputetit ka ngritur dhe grupin që “gjuan” hallexhinj dhe pastaj xhambazët ia nisin nga profesioni i tyre duke iu ofruar paratë e dala nga çanta e deputetit. Thonë se kryetari i madh Mao (Nano), për ta futur në listë sërishmi deputetin Rogu, i ka kërkuar këtij të fundit jo pak, po një shumë të madhe eurosh. Deputeti ynë “ka bërë si ka bërë, ca nga lekët e tij të biznesit, ca i ka marrë borxh” e ka plotësuar shumën dhe ia ka dorëzuar kryetarit. Por hallet nuk kishin mbaruar këtu për deputetin, ai duhet të përballojë vetë dhe shpenzimet për fushatën. Rrjepje më spektakolare se kaq nuk mund të gjesh. Kështu e kanë këto punë, kryetari i tyre i rrjep këta sot. Këta rrjepin zgjedhësit dhe shtetin nesër.


Mobilizim total i shtetit për fushatën


Në kundërshtim me ligjin e asnjanësisë së administratës shtetërore që nuk duhet të shfrytëzojë postet e saja, mjetet e saja, autoritetin e saj për të bërë propagandë për asnjë deputet, socialistët nuk duan t’ia dinë fare. Deputetët socialistë, kudo që shkojnë, i shoqërojnë zyrtarë të lartë të qytetit, të cilët lëvizin me mjetet e shtetit, duke harxhuar karburantin e shtetit. Deputeti socialist është parë i shoqëruar me nëpunës të lartë të qeverisjes vendore që kanë në dorë lekët e qytetit, duke i premtuar atyre favore nëse do të votojnë për deputetin socialist. Nuk e kuptojmë se ku e gjejnë këtë burrëri këta qylaxhinj që premtojnë, sikur kollondrisin lekët e plakut a të plakës së tyre, apo dhe të ndonjë vjehrri a vjehrre milionere. 4 korriku është në prag. Të gjithë ata që kanë abuzuar me pushtetin, do kenë hesape për të larë. Nesër do të ketë babai biçak.


Premtime të gënjeshtërta

Njerëzit e deputetit, ata që e shoqërojnë, kanë filluar që të kapin të rinjtë e papunë e t’u bëjnë atyre premtime se po fitoi deputeti socialist, ai do të ketë një punë të sigurtë ku të dojë ai. Gjithashtu, ata i thonë nxënësve të mbarojnë këtë vit shkollën, se me  ndërhyrjen e deputetit mund të sigurojë një vend në universitet, por që duhet paguar më përpara. Debilët harrojnë se alternativa e Partisë Demokratike është se dyert e universiteteve do të jenë të hapur për të gjithë. Në shkollë të lartë do të shkojë ai që ka mend dhe dëshirë për të mësuar e jo ai që ka para dhe miq.


Socialistët i bien fyellit në një vrimë

Kudo që shkojnë për të takuar ata njerëz që ju kanë mbetur besnikë, sepse disa kanë përfituar pensione të pamerituara si luftëtarë, disa si të plagosur në luftë, kur në fakt në mullaqe e ka kafshuar ndonjë qen e nuk ka qenë plumbi i armikut. Qe s’qe, dhëmbët e bubit e bënë punën. 60 -vjeçari mori dëshmnë e veteranit dhe dhëmbët e bubit  “statusin” e plumbit të gjermanit. Zaten janë pikërisht këta luftëtarë 60-65- vjeçarë që i kanë ngelur magazinës socialiste, të rinjtë i mori ai çuni nga Zhepa e Skraparit. Në takimet me to kushdo që flet i bije fyellit në një vrimë. Çirren dhe ulërijnë, amani votoni për ne, se do të vijë Berisha. Po, po, zotërinj, do të vijë Berisha. Ju e dini se kur të vijë Berisha, keni hesape për të larë. Ju e dini që Berisha as ka vjedhur e as do të vjedhë, por të gjithë ata që kanë vjedhur do të duhet të japin llogari deri në një, se si e qysh e vunë tërë këtë pasuri. Ajo vrima e fyellit, që nxjerr tingujt që iu fusin të dridhurat, nuk iu shpëton nga hesapi. 97-ta nuk pi më ujë. E dinë dhe fëmijët se cilët e bënë dhe përse e bënë.  Vazhdoni me melodinë e fyellit tuaj. Atë kërrkush nuk e dëgjon më. “Çështja 97-të”, është detyrë shtëpie që jua ka dhënë Nanushi. Bëjini mirë detyrat, se ju tërheq veshin mësuesi i dështuar pijanec.


Po ne beratasit ku jemi?!

Me socialistët na ka “zënë një hall”, që të dy palët, si ato të Nanos, si ato të Metës, thonë se do të fitojnë deputetët e Beratit! Po beratasit vallë a i kanë pyetur këta zotërinj? Po ata që janë me PD, PDR, PR, BLD, BK e të tjera parti të djathta, pa futur në “faturën” e Nanos dhe të Metës partitë e tjera? Vjen Meta në turizëm, shtron një drekë për gratë, thotë do të fitoj unë. Vjen Nano (këtë herë nuk shkon te Balta e Kuqe, se i doli “baltë e keqe”), dhe thotë se do të fitoj unë. Jo zotërinj, mos e shisni lëkurën e ariut para se ta vrisni. Për kë do të votojnë beratasit, po e tregojnë çdo ditë me takimet që po bëjnë me kandidatët e tyre. Hesapet do t’i bëjmë më datën 4 korrik. Mos u mërzisni pak ditë kanë mbetur deri atëherë.


Në Vakëf më shumë vetura se njerëz

Në takimin që bëri kandidati për deputet në zonën 74 të lagjes Vakëf, më shumë ishin vetura që sollën punonjës me përgjegjësi të administratës vendore, se sa njerëz të lagjes. Për të plotësuar dekorin në rreshtin e parë ishin fëmijët e lagjes, që marrin pjesë në të tërë takimet që bëjnë kandidatët për deputetë dhe e mbyllnin “spektrin” punonjëset e konviktit, që ishin në rolin e  grave të lagjes. Bëmat  për të cilat u mburr u mburr deputeti qenë lulishtja që është bërë te rrapi, rruga deri në spital. Deputeti nuk tha përse rrugës i mungon një trotuar. Përse nuk tha deputeti sa njerëz ka futur në punë? Sa është ulur varfëria, sa është rritur përkrahja ofenduese ekonomike? Me ç’sy e faqe kërkon përsëri një mandat tjetër? Po të kishte punuar mirë deputeti, nuk kishte nevojë ta mbushte sheshin me makinat e teknikëve  të kolaudimit të automjeteve të Urës Vajgurore, me në krye drejtorin e tyre dhe të pasuar nga zyrtarët e administratës lokale shtetërore. Dhe në këtë lagje deputeti socialist duhet ta ketë kuptuar se “epoka Rogu” ka mbaruar. Më 3 korrik do të fillojë një epokë e re. Është koha për ndryshim.  Mjaft me kontrabandistë e matrapazë.

Bujar Orizaj

Intervistë me z.Kasëm Mamutaj, kandidat për deputet në zonën 74 (proporcional) nga PR

Konkuroj për Partinë Republikane në propocional për zonën 74 duke ruajtur mëvetësinë dhe dinjitetin e saj, ndërsa kam vizionet e mia në këto zgjedhje në të cilat duket se era e bashkimit të së djathtës ndihet në horizont më shumë se herë tjetër.

Cilat janë vizionet e tua që ju pranuat të kandidonit?


Vizionet e mia janë dy: i pari ai partiaku – të ndërtojmë një shtet të konsoliduar në themelet e të cilit qëndrojnë liria e indivitit dhe ligjishmëria mbi pronën private. Që në krijim të kësaj partie, antari i të cilës jam edhe unë, që në ditët e para të themelimit të saj kemi nxjerrë një sllogan shumë popullor “Atdheu fillon nga shtëpia jote”, slogan kuptimplot për të orientuar shoqërinë drejt zhvillimit dhe krijimit të vlerave morale dhe materiale, slogani i lartpërmendur i shërben për të ndërtuar një shoqëri të orientuar drejt qytetërimit europian. 


Vizioni individual: aderoj në këtë parti që nga themelet e saj, pasi më bashkon me të ideali, klasa shoqërore dhe programi i saj . Në këto vite të demokracisë jam munduar të përcjell mesazhin e mirkuptimit, të bashkjetesës dhe të zhvillimit progresiv të shoqërisë . Vizioni im individual konkretizohet në kontrobutin tim në jetën qytetare beratase, në zhvillimin e spektrit të qeverisjes vendore, ku kam arritur një  pjesëmarrje aktive në këshillin bashkiak të qytetit tonë. Tani kam ambicje të zgjeroj këtë kontribut timin me pjesëmarrjen në Kuvendin e Shqipërisë. 


Në se realizohet që ju të bëheni deputet cilat janë objektivat e tua?


Së pari, do të këmbëngul për të shfuqizuar ligjin e pronave 7501 për të çuar në vënd dinjitetin e nëpërkëmbur të pronarve të shpronësuar prej vitesh.


Së dyti, do të ndikoj me votën time për krijimin e një qeverie që t’u shërbej qytetarëve të saj, jo si më sot që kjo qeveri u shërben qytetarëve të huaj grekë, italianë e kujdo tjetër në aferat e privatizimit, në privatizimet e komanduara nga kryetari i qeverisë dhe vartësit e tij. 


Së treti, do të jem në parlament fjala dhe zëri i elektoratit tim, për të përcjellë problemet që mbart shoqëria sot , si dhe do të ndikoj seriozisht në zgjidhjen e tyre. 


Së katëri, Berati ka shumë vlera të cilat shkatërrohen nga dita në ditë, ndërsa unë do të jem barrikada kryesore e ndalimit të këtij shkatërrimi si dhe ideator i Beratit modern të sotëm, pa cënuar vlerat muzeale të lashtësisë dhe të mesjetës. Sot e ndiej më shumë se kurrë mundësinë për të kontribuar për qytetin tim.

Po si ? 


Ndryshe nga çfarë është bërë deri më sot, përkushtimi im do të drejtohet në zgjidhjen e problemeve akute që sot shqetësojnë Beratin dhe ndër to mund të veçojmë .


1. Zgjidhja kryesore e infrastrukturës që sot është shumë akute dhe vënia në efiçencë e lidhjeve të rrugëve nacionale, Berat - Tre urat, Berat – Elbasan, zgjidhjen e infastrukturës brenda qytetit me një unazë që qyteti e ka tepër të nevojshme për të mbrojtur vlerat muzeale të tij dhe për të shtuar vlera të tjera arkitektonike.


2. Zgjidhja e ndotjes kimike që ka mbetur si rundiment nga sistemi i kaluar si dhe arritjen për të pasur një qytet të pastër nga mbetjet urbane, ruajtjen e lumit nga derdhjet në bregun e tij të mbetjeve kimike, qoftë edhe të ndëmarjeve private të këpucëve të lëkurës, të fabrikave private, hedhjen e mberurinave, derdhjen në të të kanalit të ujërave të zeza e tjerë. 


3. Politikat tona të punësimit do të jenë proritare që në fillim të punës time në parlament. Këtë avantazh e kam edhe falë njohjes që unë kam me bizezmenë të ndryshëm të fuqishëm beratas. 


4. Për rininë do të kërkoj ndjekjen e një politike që rinia të edukohet me një vizion të parametrave evropjane, se janë pikërisht ata që do të integrojnë Shqipërinë në këtë komunitet. 


5. Për gruan është një domosdoshmëri pjesëmarrja e saj në jetën shoqërore, ngritja dhe përfaqësimi i saj  në tërë nivelet. Për të shëruar një sëmundje të mentalitetit ballkanas, ku gruaja perceptohet vetëm një amvise shtëpiake. Ndaj do të ndikoj sado pak edhe inkurajimin e saj në biznese të ndryshëm, për organizimin e mjediseve argëtuese, shlodhëse tipike dhe specifike për gratë dhe vajzat. 

Cilat janë proritete tuaja në fushën e medias?


Duke pasur detyrën e drejtuesit të një media televizive si dhe një media të shkruar, kam krijuar një përvojë  të cilin do të pasuroj në të ardhmen, për ta vënë në shërbim të fjalës së lire, do të mundohem të përcjell mesazhe tek qytetari nëpërmjet medias si dhe të sjell zërin e qytetarëve në media.


A po ruhet etika në fushatë?


U nënshkrua një marrëveshje midis partive politike inicuar nga Presidenti i Republikës për kodin e etikës në këto zgjedhje. Deri tani pothuaj të gjitha partitë janë munduar ta zbatojnë atë, por unë kam një tjetër ide rreth këtij problemi.


Kodi i etikës po shpërdorohet. Nuk është etikë të mos thuhen, të mos tregohen plagët e Shqipërisë të shaktuara nga kjo qeverisje, nga korrupsioni dhe monopolet. E quaj shkelje të etikës pikërisht mospërmendjen e tyre nga opozita. Një opozitë që nuk ngre zërin, një opozitë e vënë në gjumë, gjoja për të zbatuar kodin e etikës, ndihmon për dhurimin e mandatit të tretë të qeverisjes më të korruptuar e më të përfolur në botë.

Intervistoi Sulo Gozhina

Kandidati për deputet i PD-së 

Dr. Mehmet Xheka takon zgjedhësit

Goricarët dhanë besën se do votojnë për të djathtën

Nga takimet e javës së kaluar

Në një mjedis të pastër të goricarit Xhoxhi Naço, javën që u mbyll ishin mbledhur të rinjtë, burra, gra e pleq për t’u takuar me deputetin e tyre të ardhshëm, doktorin e zemrës, Mehmet Xheka. Bashkë me doktor Xhekën kishin ardhur dhe kryetarët  e partive aleate të PDR-së, të Repubikanes dhe ai i Demokristianëve të Lesit. Prezantimin e bëri banori i lagjes zoti T. Kajana. Ai bëri një CV të shkurtër të doktor Xhekës.


Pas atij e mori fjalën  kandidati Xheka, i cili fillimisht i falënderoi për pritjen e ngrohtë që i rezervuan, gjithashtu dhe për votën që i dhanë kur e votuan dhe për kryetar bashkie. Ai shpalosi platformën e tij për qytetin e Beratit. Doktor Xheka u premtoi banorëve të lagjes se do t’i kthente fytyrën e vërtetë të lagjes- muze. “Nuk dua t’u mbaj me fjalë të bukura, ju vetë do të shikoni se unë do të jem zëri juaj në kuvendin e Shqipërisë. Nuk ju premtoj parajsën, por një rrugë të mirë për lagjen, një kopsht apo çerdhe, apo një farmaci mund dhe duhej të ishte bërë. Unë ju premtoj se lumi nuk do të jetë një kosh plehrash, si është katandisur tani. Ju premtoj se do të ndihmoj lagjen që të jetë e gatshme të ushtrojë turizmin familjar, se me bukuritë që ka lagjja  është gjynah që të mos shfrytëzojë bukuritë që i ka dhënë Zoti”. Pas doktor Xhekës e morën fjalën shumë banorë të lagjes. Z. Xhoxhi Naço renditi një sërë arsyesh përse nuk duhet votuar më për deputetin socialist. Ai i kujtoi deputetit se kishte premtuar shumë para 4 vjetësh, por nuk kishte bërë asgjë. Socialistët kaluan sikur nuk ishte segmenti i rrugës së lagjes, sikur të mos ekzistonte fare dhe e nisën punën nga bishti. Ata bënë një punë jo vetëm gjysmake, por dhe ofenduese për banorët e lagjes”. 


“Nuk e kuptojmë, tha një plak, cila ka më rëndësi, një rrugë që i shërben  banorëve të një lagjeje, apo ajo që i shërben vetëm një  lokali ku hante dhe pinte qyl qylaxhiu Fatos Nano? Përse duhej filluar rruga na bishti i rrugës së lagjes e deri te balta e kuqe?!” 


Një banor tjetër i lagjes u ankua se deputeti nuk u merakos fare kur lagjja mbeti  pa çerdhe, pa kopsht, pa shkollë. Për minoritarët grekë çelet një shkollë a një klasë dhe kur ka vetëm 10 fëmijë. Po me kolektorët, a e di deputeti se ç’kemi hequr, se përmbytemi ne që nuk duhet të përmbytemi kurrë, se e kemi lumin te dera e shtëpisë? “Po për urën përse nuk u merakos kurrë deputeti, -pyeti një grua. -A e di ai se po  nuk u dha një fond  i plotë për urën, ajo do të rrezikohet përsëri? Përse nuk rri deputeti në derën e Fatos Nanos dhe t’ia shkulë një fond për të bërë një unazë për qytetin se është shumë e nevojshme apo e ka lënë për të gënjyer këtë herë?” Kandidati për deputet Xheka, pasi dëgjoi tërë ankesat dhe kërkesat e banorëve të lagjes, premtoi se do të bënte të pamundurën që çdo gjë që ata ngritën, të gjejë zgjidhjen më optimale. Ai iku nga lagjja Goricë me premtimin se goricarët, si gjithmonë (që nga viti 1992 e deri më sot votojnë për të djathtën), sepse ajo është alternativa më e besueshme.Pas takimit me goricarët, doktor Xheka u takua me banorët e lagjes tjetër -muze, ata të Kalasë. Dhe në lagjen Kala doktor Xhekës iu bë një pritje si ajo në Goricë. Ashtu si në Goricë dhe këtu doktor Xheka shpalosi platformën e tij. Ai tha se kjo platformë është e realizueshme dhe plotësisht e mundshme, sepse është hartuar nga njerëz kompetentë. “Unë,- tha doktor Xheka, -do të bëj çmos që Kalaja të ketë vlerat e një lagjeje të vërtetë muzeore, ngaqë është braktisur nga shteti. Dhe një fond që u dha për të, më shumë u shpërdorua se sa i ndryshoi faqen Kalasë. Shikoni se ç’po bëjnë këto ditë, gjoja po hapin rrugë, po vendosin shtylla, në të vërtetë këto janë punë, vetëm për të gënjyer naivët.” Pas doktor Xhekës, fjalën e morën shumë banorë të lagjes. Ata si dhe goricarët u ankuan për shkollën që u mbyll. Një tjetër u ankua se në lagje nuk ka një vend çlodhës që u mbyll. Një tjetër u ankua se në lagje nuk ka një vend shlodhës përpos klubeve e kafeneve. Nuk ka një vend të gjelbëruar. Dhe kalarinjtë i premtuan kandidatit të tyre se më 3 korrik do të shkojnë të gjithë në  votime dhe vota e tyre do të jetë si gjithmonë për të djathtët. Ata i thanë doktor Xhekës: “Për ty votimet janë bërë. Ato i ke fituar ti.” Kalaja e bëri ndryshimin e madh që sot. Ne ftojmë dhe lagjet e tjera të bashkohen me mendimin tonë, se deputet më të mirë se Mehmet Xheka  ne nuk kemi. Ky që di të kurojë e shërojë zemrën, do të dijë të kurojë dhe plagët dhe “sëmundjet” që i shkaktoi deputeti socialist Flamur Rogu për tetë vjet. Doktor Xheka, në largim nga Kalaja i falënderoi dhe njëherë për fjalët e mira dhe për besimin që i dhanë.Bujar Orizaj

Miting me njerëz borxh

Përpara se të zbarkonte Fatos Nano në Berat, dërgoi këtu (në fakt ata kanë ditë dhe javë që janë shpërngulur në Berat dhe në fshatrat e tij). Erioni e ka ngritur “limerin” e tij në Lapardha dhe në fshatrat përreth. Marko Bello i ka ngulur “çadrat” në “pronën” e tij në postën e Poshnjes. Ndërsa ministri që u bë leckë topi nga kryetari i tij, Luan Memushi, nga Tepelena, ku e njohin se sa i vlen koka dhe lëkura, bën vara-vinga nga Ura Vajgurore në Tiranë. Këtë javë, të katër çirakët e Nanos, kishin një detyrë të rëndësishme, ata duhej të ngarkonin makinat me banorë të fshatit dhe t’i zbarkonin në Berat. U urdhërua dhe Baç Finua që të linte xhaketën të varur te axhensia, vetëm me gjithë kuçovarët të zbriste në Berat. Shoku Nano donte që të qetësonte zemrën se në Berat nuk i kanë bërë ujem anëtarët, se ato që thotë Berisha dhe “djali plangprishës” i PS-së, Ilir Meta, nuk janë të vërteta. Shoku Nano si gjithnjë erdhi “fiks” kur i desh qejfi. Shitësi i akulloreve dhe salçiçeve, këtë herë nuk demonstroi ndonjë profesion të ri, që po përpiqet të mësojë për të vënë në zbatim mësimet e “babës” që të mësojmë nga 3-4 profesione. Tani, pas 4 korrikut, Nanos i duhen profesionet e reja. Dhe në këtë miting dukej se Fatosi e kishte pirë pa ujë. Vetëm gota i krijon Nanos aluçinacione optike dhe akustike, i duken sheshet plot që brohorasin kryetarin Mao (Nano). Megjithëse shkollat janë në ditët e fundit, drejtorët militantë kishin marrë urdhër që të bënin çmos që sheshi të mbushej me fëmijë e të rinjë. Ato që tha Nanua në miting, vetëm Nano i kuptoi. Pjesa më e bukur ishte prezantimi i kandidatëve, që do të përfaqësojnë Beratin, po fituan, më 3 korrik?! Për të folur për Flamur Rogun nuk kishte përse populli të dëgjonte Nanon, ata e dinë se deputetit të tyre për katër vjet nuk iu dëgjua zëri në kuvend. Sa për Luan Memushin, sado që ai u mundua të thoshte fjalë të mira, qytetarët beratas i ndjekin emisionet televizive dhe e mbajnë mend se çfarë ka thënë Nanua për Memushin. Markon e “urtë” beratasit e njohin, ai i gjori nuk nxjerr as pulën  e tij nga kopshti, ai është nga ata që siç thotë ajo rrëfenja e vjetër, thoshte: “...vëma, vëma se më tha mëma”. Kur erdhi te bashkëpunëtori i tij i ngushtë, Erion Braçja, të cilin, si në kuvend, por dhe si një kandidat që është marrë me njerëzit kontigjent të policisë, e kanë akuzuar për ca punë të pista, në fund të fundit s’kishte ç’të thoshte:si Nano si Braçja janë njëlloj. Kur dëgjon Nanon, të duket se dëgjon Braçen dhe anasjelltas. Zaten, prandaj Nano e do fort Braçen, se mundohet ta imitojë. Mitingu i Beratit ishte një kopje e takimeve të tjera, që mund të përmblidhet me dy fjalë: “Gënje! Gënje, se diçka do të mbetet.”

Bujar Orizaj

Jemi në hall me deputetët tanë

Dy socialistë, me gotën e rakisë përpara, i hynë një diskutimi plot halle për fatin e keq që i pret deputet e tyre.

- E kemi të humbur davanë në këto zgjedhje. Jo vetëm se kemi figura të dala boje, por edhe se e djathta ka argumente të fuqishme për ta bindur elektoratin.


- Dhe e ka bindur.


- Kryetari ynë nuk di asgjë tjetër veç t’i kujtojë Berishës katraurën e vitit 1997. Po kush të dëgjon se?! Pse nuk e di populli, se ishim ne, ishin drejtuesit tanë, ata që nxitën revoltat dhe i vunë zjarrin bashkisë dhe gjithë institucioneve në qytetin tonë? Edhe nëse populli ishte i dëshpëruar nga humbja e parave nëpër piramida, protestat e tij të shkonin deri në përmbysjen e qeverisë me mjete paqësore dhe jo me puç ushtarak siç vepruam ne. 


- Drejt po thua. Çdo ditë në televizor po transmetohet spoti I PS-së “Fakt”. Por atyre fakteve iu kundërvihet jo vetëm e djathta, por edhe e majta e Ilir Metës nën spotin tjetër tepër të qartë “Hapni sytë!”, duke na i hedhur në surrat atë pështymë që po mundohemi t’ia hedhim Berishës.


- Pastaj shiko deputetët e së djathtës! Janë njerëz me kulturë, shumë popullorë, që e meritojnë jo vetëm votën e demokratëve, por edhe votat tona. Unë kam për t’ia dhënë votën time mjekut të kudogjendur Mehmet Xheka. S’kam pse ia jap përsëri deputetit 8-vjeçar, i cili ka parë vetëm hallet e tija dhe, sa për hallet e popullit nuk ia kemi ndjerë zërin asnjëherë në parlament. E ç’e duam një deputet të tillë.


- Ka edhe gjëra të tjera që ua nxijnë faqen deputetëve tanë të majtë. Kujto fjalorin që përdorën midis tyre kandidatët për deputetë Erion Braçe dhe Lefter Maliqi. Fjalor më të ndyrë nuk kam dëgjuar ndonjëherë. Dhe kur drejtuesi i emisionit e pyeti deputetin e PD-së se ç’mendim kishte për kundërshtarët e tij politik, ai me të drejtë tha: “Shih e shkruaj”.


- Për mendimin tim edhe programi i së djathës është konkret edhe i besueshëm. Partia jonë mbeti te 1997 dhe po mburret me ato punë që çdo qeveri e ka për detyrë t’i bëjë. Premtimet e saj nuk mund të besohen, sepse ishte 8 vjet në pushtet dhe nuk i realizoi. Premtoi 400 mijë vende pune dhe jo vetëm nuk e mbajti fjalën, por edhe mbylli mijëra vende që i kishin më parë. Kush e pengoi? Askush. Nuk deshi t’i bëjë. Edhe ato punë që i bëri, me llafe i bëri, duke rënë mbi të akuza për korrupsion. E ç’të rrëfej më parë, i varfëri?! Vetë e di, se kam dy djem të papunë dhe çdo mbrëmje mendohem si të shlyej emrin në listën e dyqanit. 

- S’ke ç’të rrëfesh. Më mirë rrëfe për atë mburrjen që bën qeveria jonë se gjoja na i ka rritur pensionet dy herë, kur ne e dimë që kemi marrë vetëm një thërrime. Prandaj rri urtë, pi atë gotë raki që ke përpara dhe hidhe votëm për atë që the, për Mehmet Xhekën, se unë do ta hedh për Dritan Haznedarin, se atë kam në zonën time. Në të dhimbset partia, votën në proporcional hidhja asaj që ta kesh ndërgjegjen të qetë.

Agron Feriti 

Argjinaturat e lumit të lëna në harresë

Përderisa asnjë nga ata që shkatërruan shumë objekte gjatë trazirave të viteve ’90 dhe ’97 nuk kanë dalë para përgjegjësisë, të gjithë jemi bashkëfajtorë

Dikujt ky titull mund t’i duket i pavend, por tema është e rëndësishme dhe në rast se nuk merren masa,  pasojat do të jenë të rënda për banorët e fshatrave gjatë vërshimeve të lumit. Nuk do ta kisha trajtuar këtë temë në rast se nuk do të kisha përshkruar disa kilometra rrugë sipër argjinaturës së lumit nga Samatica në Goriçan rreth 3 km të gjatë. Çdo kalimtar i rastit do ta kishte vënë re ndryshimin e këtyre objekteve mbrojtëse të lumit ndërtuar nga shteti  monist në fillimet e tij për të mbrojtur tokat dhe fshatrat nga vërshimet e lumit, kur ky i fundit del nga shtrati. Gjatë trazirave të viteve ’90 dhe ’97, fatin e shumë objekteve e patën dhe argjinaturat, të cilat me shuma të mëdha financiare u ndërtuan për mbrojtje nga lumi. Përderisa asnjë nga ata që shkatërruan shumë objekte, përfshi dhe argjinaturat e lumit gjatë trazirave të këtyre viteve nuk kanë dalë para përgjegjësisë, të gjithë jemi bashkëfajtorë. Për hir të së vërtetës duhet theksuar se shteti monist, që ndërtoi këto argjinatura mbrojtëse, ushtroi një regjim të rreptë në funksion të ruajtjes e administrimit të tyre. Kushdo  i mban mend para viteve ’90-të këto argjinatura mbrojtëse, sa të pastra  ishin nga ferrat, ku nuk gjeje dhe një  gjurmë kafshe. Në to nuk lejoheshin me një ligj të posaçëm të Këshillit të Ministrave të vitit 1947 të kalonin mjete deri  dhe biçikleta, me përjashtim të njërëzve. Kalimi i  mjeteve, traktorëve bujqësorë kishin vende të caktuar të shtruar me kalldrëm. Argjinatura të ndërtuar pas çlirimit  me punë vullnetare si dhe mjete të rënda ruse, kishin një gjerësi afro 18 metra, ngritur në formë traseje me dy metra në mbyllje e po t’i bëjmë një prerje tërthore, i ngjan një trapezi. Po t’i shikosh sot këtë argjinaturë përreth lumit Seman që është lumi i dytë për nga gjatësia në vendin tonë pas Drinit, por me prurje të mëdha, sepse më të besueshëm këtë e bën  dhe bashkimi i dy lumenjve, Osum dhe Devoll, që bashkohen duke formuar Semanin diku afër fshatit Arrëz të Mesit të Urave, do vëreja një shkatërrim pa ditur pasojat që mund të ndodhin në të ardhmen në kushtet e daljes së lumit nga shtrati i tij. Mjafton të kujtojmë daljen e tij  që mban mosha e brezit të tim të vitit 1962, ku përfshi zonën e Mesit të Urave, Kozare deri në  Kolonjë të Lushnjes, fshatra të tëra, bimë arash deri dhe bagëti u mbytën. Të gjithë i mbajmë mend skafet e ushtrisë që i vinin në ndihmë popullatës së mbytur dhe helikopterët që hidhnin ushqime nga ajri. Ne të zonës së kodrës qëndronim ditë e natë në ankth se kishim miq në fshatrat Çukas, Toshkëz e Zhelizhan. Dëgjonin ulërima dhe qarje të grave dhe të fëmijëve hipur në çatitë e shtëpive dhe të pemëve. Janë të paharrueshme djepet e fëmijëve lidhur lart në pemë duke kaluar natën në shi. E gjithë zona jonë e mban mend lagjen Mëhallë të Zhelizhanit, që banonte për këtej argjinaturës së lumit, i cili këtu kishte krijuar gjatë dhjetëra viteve një unazë në formë patkoi, sipërfaqja e së cilëse ishte 480 ha tokë, lagje e cila me vendim të qeverisë së asaj kohe u shpërngul në zona të tjera të vendit deri sa sot kjo sipërfaqe e madhe që prej vitit 1962 është vetëm tokë bujqësore nga shtëpi banimi. E theksuam këtë fakt se vërshimi i lumit ndodhi edhe pse kishte argjinaturë ku nuk futej dhe miza, por që u pasua dhe me vërshime të tjera në vitin 1972, 1982, por që nuk pati dëmtime të rënda. Po sot ç’mund të ndodhë në kushtet kur këto argjinatura janë shkatërruar, duke hapur rrugë nga njëra anë në tjetrën si pa të keq aq më tepër kur disa fermerë i kanë punuar dhe kanë vendosur gardhe dhe pemë që nuk lejohet absolutisht njëlloj si digat e liqeneve, sepse kryejnë të njëjtën funksion. Kush ua jep të drejtën këtyre zotërinjve që argjinaturën e kanë kthyer në rrugë për kalimin e mjeteve të ndryshme të rënda dhe tepër të rënda duke ulur nivelin e saj, e cila gjatë ndërtimit specialistët kanë llogaritur sasitë maksimale të vërshimit të Semanit. Vërshimi i vitit 1962 vetëm pse gjeti shteg te kanali i Çukasit bëri atë përmbytje të madhe me pasoja të rënda, po sot çdo të bëhet vallë në rast të një vërshimi të tërbuar? Kam mendim që banorët, që ndodhen pranë këtyre argjinaturave, duhet të ndërpresin menjëherë dhe të riparojnë vendet e dëmtuara të tyre se një ditë do të jetë vonë. Shteti duhet të reabilitojë ligjin dhe të marrë në mbrojtje argjinaturat, sepse banorët kanë investuar nga kursimet e tyre dhe puna e kurbetit dhe do të jetë fatale që një ditë ato të dëmtohen. E keqja kur ndodh, thotë populli, nuk të pyet. Ka qenë një indiferentizëm i theksuar nga shteti dhe pushteti vendor, sepse këto shkatërrime ndodhin pikërisht në sy të tyre. Shpresoj që ky shkrim të jetë një apel për ata që kanë sy për të parë dhe vesh për të dëgjuar.

Nezir Vrapi

Mos dhunoni simbolet e luftës

Askush nuk mund ta mohoj këtë fakt. Simbolet e luftës po dhunohen nga disa persona, anëtarë e simpatizantë të partive të ndryshme politike, që zhgaravisin natën si kusarë këto simbole, siç janë pllakata, lapidare, etj. Ende pa filluar fushata e ligjshme, këta mjeranë kanë bërë si pronë të tyren lapidarët që janë ngritur në nderin e atyre që dhanë jetën në lulen e rinisë. Kalimtarët e rastit, por dhe ata që vijnë nga rrethet e tjera i kanë parë me sytë e tyre lapidarët në Qafën e  Sqepurit dhe ai në kryqëzimin e Poshnjes si janë  katandisur, sikur këtu të mos ketë ekzistuar  asgjë. Zhgaravinat e natës u kanë rënë kryq e tërthor këtyre simboleve duke shuar mbi shkrimet e tyre dhe emrat e dëshmorëve të Mesit të Urave. Ky është një dhunim i vërtetë dhe vrasje për së dyti të këtyre dëshmorëve që nuk luftuan për 100 e ca parti sa janë krijuar në Shqipëri, por për lirinë e këtij vendi. Kush ua jep të drejtën këtyre dhunuesve të natës që kanë indinjuar familjet, miqtë e shokët e tyre pa përmendur ata dhjetëra veteranë të dy komunave Kutalli, Poshnje e më gjerë. Mendoj se ato forca politike që dhunojnë këto simbole duhet të kthejnë në identitet këto simbole, ndryshe ato përbëjnë tradhti kombëtare. Ato duhet të përgjigjen para ligjit për veprimin e tyre të papërgjegjshëm, ndaj këtyre simboleve. Pushteti  vendor duhet të denoncojë ato forca që zhgaravisin në pllakata përkujtimore dhe lapidarë dhe të përcaktojnë vendin se ku do të demonstrojë secila forcë programin  e saj elektoral para zgjedhësve. U bëjmë thirrje publike këtyre forcave dhe një apel për të mos dhunuar simbolet e luftës, pasi ajo nuk ka qenë as e kuqe as rozë, por luftë pa kompromis ndaj okupatorit që radhiti vendin tonë përkrah fitimtarëve.

N. Vrapi

E drejta çame e ksenofobia greke
Kohë më parë u befasova vërtet me arkivën e pasur me dhjetëra fotografi, kujtime të shumta të familjes së nderuar të Mërgjyshëve të Paramithisë së hirnosur nga mijëra plagë të marra nga shovinistët grekë. Aty  ndesha me një dokument tepër interesant, domethënës, të rrallë e aq të shumëpritur për një muze ndërkombëtar ku hidhet dritë me fjalën e dokumentit për marrëdhëniet midis dy shteteve. Një dokument që denoncon edhe sot pas 74 vitesh (ai mban datën 1931). Një dokument që akuzon fort dhe ka me vete historinë, lashtësinë, të drejtën në emër të drejtësisë së lashtë njerëzore të asaj të PRONËS, të truallit të të parëve ku “tapinë” më të saktë ia ka dhënë arkeologjia, dokumentet e shumta të cituara edhe nga historiografët grekë dhe varret e të parëve të tyre.


Është një fletë bankare e lëshuar nga shteti grek i asaj kohe që vërteton një konfiskim të pronës së kësaj familjeje, të kësaj popullsie. 14 vjet më vonë më 1944 e më 1945, pikërisht në Paramithinë e prindërve të Nexhat e Namik Mërgjyshit, në Filat e gjetkë do të merrte jetë një skenar tragjedie që edhe Eskili helen i lashtësisë do ta kishte zili. Natyrisht nga sendet më të rëndësishme që mund të merrnin me vete në atë spastrim tragjik e të detyruar kjo familje nuk harroi të merrte edhe këtë dokument. Thjesht në të tregohet se si pronarët shqiptarë çamë duhet të paraqiteshin në një kohë të caktuar për të marrë ca thërmija parashë për tokat, livadhet, krojet e marra nga shteti grek. 


Duke i hedhur një vështrim të shkurtër të gjithë shekullit XX në marrëdhëniet shqiptaro-greke, kryesisht në atë të popullsisë çame, për fatin tonë të keq, shohim se kjo krahinë me tradita të shkëlqyera, me një histori autoktone të padiskutueshme, është persekutuar me të gjitha format e mundshme nga shovinistët grabitqarë grekë. Madje sërish me trishtim mund të themi se edhe sot e kësaj dite ende e drejta e Çamërisë nuk është e zgjidhur. Është e ditur se ky duel padrejtësie nuk është zhvilluar vetëm kundër kësaj popullsie, por edhe kundër popullit shqiptar në përgjithësi, duke mbjellë sistematikisht padrejtësinë, duke shkelur me të dyja këmbët statusin e fqinjit të mirë, duke shkelur të drejtat më elementare të çdo kombi për të drejtën e GJUHËS, FESË, PRONËS, zakoneve, traditave.


Që në vitet ’20 të shekullit të kaluar, ndaj kësaj popullsie autoktone makina politike, diplomatike greke projektoi e kërkoi të zbatohej një skenar ogurzi për shkombëtarizimin e një popullsie. Duke mos dashur ta bënte këtë gjë me forcën e armëve, gjë që nuk do t’i sillte fitoren, dinakëria greke vendosi  ta bënte më anën e Andallaisë. Kështu u quajt me gjuhën e vendasve shkëmbimi që kërkonte të bëntë qeveria greke mes popullsisë myslimane çame me një pjesë të popullsisë ortodokse që banonte në atë kohë në Stamboll. Natyrisht kjo gjë nuk u pranua. Disa Memorandume drejtuar Lidhjes së Kombeve, protestat e banorëve çamë e zhvleftësuan këtë manovër diplomatike të frymëzuar nga një politikë shkombëtarizimi…..


Në vitet 1924-1944 politika ndaj popullsisë çame gjeti forma të tjera. Po ta lexosh me vëmendje librin me dokumente autentike të kohës, të botuara nga Arkivi i Shtetit më titull “Dokumenta për Çamërinë”në vitin 2003, do të shohësh një letërkëmbim të pafund të njerëzve të thjeshtë, intelektualëve, diplomatëve deri në nivel ministrash për të ndërgjegjësuar opinionin kombëtar e ndërkombëtar për dhjetëra probleme që e shqetësonin jetën e popullsisë çame në ato vite. Mes tyre le të përmendim problemin e gjuhës amtare shqipe. Asnjë ligj grek nuk lejonte apo të inkurajonte mësimin e gjuhës shqipe në fshatrat e qytetet e Çamërisë. Në këto vendbanime autoktone këndohej ninulla shqip, këndohej shqip në dasma, në vdekje qahej shqip. Vetëm në shqip mund të shpjegoheshin emërtimet e fshatrave, të burimeve, të mullinjve, të shpateve, të përrenjve. E politika e fqinjëve grekë bënte të kundërtën edhe pse kishte mjaft ligje ndërkombëtare që e ndalonin një gjë të tillë.


Shteti legjitim shqiptar i kohës natyrisht ishte ende i pafuqishëm në planin politik e diplomatik për të realizuar të drejtat e bashkëkombasve të tyre në Greqi.


…Dhe erdhi Lufta e dytë Botërore. Kuzhina antishqiptare e fqinjëve jugorë nxori sajesën e radhës. Me justifikimin absurd se gjoja “popullsia çame u vu në shërbim të okupatorit”, në mënyrë të padrejtë e të paturpshme, u bë shkombëtarizimi e dëbimi me forcë i popullsisë së mbi 61 fshatrave çame të fesë myslimane që nga foshnjat e porsalindura deri te pleqtë e thinjur natyrisht të shoqëruar me një terror të paparë deri në atë kohë. U harrua kontributi shqiptar i shprehur edhe në thënien e Aristidh Kolës se “nga 50 kapedanë që luftuan në revolucionin e 1821-shit, 49 prej tyre ishin shqiptarë.” Sipas të dhënave të publikuara në Kongresin Çam të zhvilluar në qytetin e Vlorës më 1945, krimet e bandave greke, të udhëhequra nga terroristi famëkeq Napoleon Zerva, ndër të tjera u vranë 1270 burra e 360 gra e fëmijë, 4700 të tjerë vdiqën gjatë shpërnguljes tragjike. Dëmet pasurore ishin të pallogaritshme. U vodhën 17000 kokë bagëti të imta e 800 kokë lopë. Ngordhën 425 kuaj Me mijëra bagëti të tjera ngordhën gjatë emigrimit.Në shtëpitë e çamëve të dëbuar mbetën 1 milion e 730 000 okë drithëra, ndërsa në ara prodhimi i pritshëm ishte i llogaritur në 4 milion okë drithëra, në 7 milion okë misër e në 3 milion okë vaj ulliri. Shifrat nuk kanë nevojë për koment. Si për ironi, pas këtyre masakrave shpalli edhe Ligjin famekeq të Luftës me Shqipërinë, që vazhdon të jetë edhe sot në fuqi, ndërkohë që trumbeton se marrëdhëniet mes dy shteteve janë të mira.


Dhe ndodhi ajo më e keqja, më tragjikja. Në mijëra faqe librash, në emisione televizive, në tribuna diplomatike, politika greke justifikon padrejtësitë e bëra 60 vjet më parë. Shpërndan aq shumë mjegull ku çdo gjë shkëlqen si në dritën e diellit. 

Popullsia çame ka besim te organizmat ndërkombëtare se e drejta e patjetërsueshme e pronës së tyre do të vihet në vendin e duhur. Janë të gjitha ligjet e normat ndërkombëtare që e mbështesin këtë të drejtë ndaj shpejt a vonë ksenofobia greke do të mposhtet.

Namik Selmani

Gjuha shqipe në Çamëri  dhe  mbijetesa shqiptare

Pasuria gjuhësore e kahinës së Çamërisë edhe sot e kësaj dite ka mahnitur e vazhdon të mahnisë jo vetëm njerëzit e thjeshtë, por edhe specialistët linguistë brenda e jashtë trojeve shqiptare. E nuk është rastësi që rilindasi i shquar shqiptar Naim Frashëri ta quante atë “gjuhë perëndie”. E vendosur pranë folklorit të pazëvendësueshëm çam sa lirik aq dhe epik, kjo gjuhë ishte e mbetet dëshmia më e madhe e kujtesës sonë kombëtare të lashtë e të re.

Natyrisht në përpjekjet e mëdha e të mundimshme, shpesh edhe tragjike, të popullsisë çame në gjysmën e parë të shekullit XX një vend të rëndësishëm do ta zinte edhe drama që lidhej me gjuhën shqipe. Me mësimin e përhapjen e saj në tërë territoret e kësaj krahine shqiptare që padrejtësisht u shkëput nga trungu i vendit amë më 1912 e iu aneksua Greqisë. Në këto kushte gjuha në këto troje u gjakos po aq  sa u gjakosën edhe bijtë e Çamërisë, që kërkonin të drejtat e tyre të mohuara. Identiteti kombëtar i popullsisë çame u bë një nga faqet më të ndritshme të mbijetesës shqiptare në kushtet e bashkëjetesës së detyruar më një shtet që asnjëherë e në asnjë rast nuk ishte e nuk është dashamirës i zgjidhjes së aq e aq problemeve që kishte kjo popullsi.


Nëse do ta quanim një betejë mësimin e gjuhës shqipe, ajo kishte në këtë periudhë tri fronte njëherësh. Në njërën anë ishin përpjekjet e kërkesat e vazhdueshme të popullsisë autoktone çame për t’iu kërkuar qeverisë greke hapjen e shkollave të mirëfillta shqipe në qytetet e fshatrat e Çamërisë. Në anën tjetër ishin përpjekjet e qeverisë shqiptare që brenda mundësive të saj diplomatike, politike të ndihmonte për zgjidhjen e këtij problemi. Që pas viteve 1912 –1914 qeveria greke nisi përpjekjet për shkombëtarizimin e këtyre trojeve. Në  arkivat e kohës të bie në sy një nga deklaratat që përmendej shpesh kur çamët bënin kërkesat e tyre për t’iu mësuar fëmijëve gjuhën shqipe. “Në qoftë se doni të mësoni shqip, shkoni gjetkë se këtu s’keni vend!”


Kjo deklaratë kaq anikombëtare thuhej më zë të lartë nga qeveritarët grekë të të gjithë shkallëve në të gjitha fshatrat e qytetet e krahinës së Çamërisë.


Në datën 27 shkurt 1936, rreth 80 burra të popullsisë myslimane të qytetit të Filatit, i dërgojnë një letër kërkesë kryetarit të qeverisë greke në Athinë. Një kërkesë normale për statusin e shtetasit grek, por e pajustifikueshme për qeveritarët grekë që e shihnin me syrin e njerkës çdo kërkesë të popullsisë shqiptare. Ndërmjet të tjerash ata shkruanin në letër “……paraqesim lutjen e nxehtë që e Ndërshmja Qeveri të na lejojë çeljen e shkollave shqiptare private, shpenzimet e mbajtjes së të cilave do të rëndojnë (mbi neve) dhe të cilat shkolla do të jenë në kontrollin e shtetit….”


Jo thjesht për rastësi, por disa ditë më vonë konsulli i legatës mbretërore shqiptare në Athinë, z.Xhaferr Vila, i drejtohet Ministrit të Punëve të Jashtme në Tiranë se po përpiqej pranë qeverisë greke  për çeljen e shkollave shqipe në mbarë Çamërinë.


Kërkesa e fshatarëve dhe e konsullit qarkullonte nga njëra zyrë e qeverisë greke në tjetrën duke u bashkuar me dhjetëra e dhjetëra kërkesa të çamëve të Paramithisë, të Margëllëçit, të Arpicës që kishin të njëjtin qëllim. Heshtja e zvarritja ndiqnin njëra tjetrën.Mesazhi ishte i qartë. Në kushtet e kësaj heshtjeje të plotë e të një sabotimi të qartë të mësimdhënies së gjuhës shqipe, qeveria greke nuk merrte përsipër që të hapte jo vetëm shkolla shtetërore në krahina etnikisht të pastra shqipfolëse, por ajo nuk jepte miratimin edhe atëherë kur këto shkolla do të mbaheshin krejtësisht me të ardhurat e popullsisë vendase.


Si për ironi të kësaj gjendjeje aspak të favorshme për shqiptarët çamë, nga burimet diplomatike të kohës merret vesh se Despoti i Janinës Spiridoni nga vajtjeardhjet e tij të shpeshta në Athinë, kishte siguruar një fond të konsiderueshëm për të hapur në manastirin Velev në kodrat e Kalbaqit shumë afër kufirit shqiptar dy  shkolla normale me të gjitha mjetet e duhura si orendi, kushte për fjetje, bursa të plota për nxënësit, etj. Nxënësit e tyre vinin nga shkollat greqishtfolëse të Shqipërisë së Jugut. Ishin vitet kur vazhdonin me shpejtësi përpjekjet politike e diplomatike për të larguar me të gjitha mënyrat këtë popullsi autoktone nga trojet e saj. Ishte koha kur vazhdonin me shpejtësi shpronësimet për një shumë qesharake vetëm e vetëm për ta varfëruar krahinën e Çamërisë e pastaj ata të mos e kishin si një problem të parë hapjen e përhapjen e shkollave shqipe. Në vitet ’30 në Paramithi, Filat, Margëllëç e Gumenicë nxitej e përsëritej një ritual tepër poshtërues në lokalet ku ishin pronarë grekët. Kur hynte ndonjë klient i ri çam, para se të merrte porosinë kamarjeri grek, në mënyrë tepër cinike, e pyeste në se kishte para që të paguante kafenë që do të pinte. Përballë këtyre kërkesave sa normale aq dhe të domosdoshme, urrejtja dhe dinakëria greke nxirrte nga arkivi i saj forma të drejtpërdrejta apo dhe të stërholluara për të mbytur me çdo kusht zërin çam në mbrojtje të gjuhës shqipe. Në muajin maj 1936 rrihet rëndë Sulejman Taka nga Galbaqi e Shuko Tare me dy djemtë e tij, sepse kërkuan të hapej shkolla shqipe, në Picar. Në Kalbaq rrihen masivisht mjaft fshatarë, sepse kanë shprehur ndjenja kombëtare shqiptare. Ndërkohë propoganda e qeverisë greke nxitonte që të shprehej se “ata që duan shkolla shqipe janë njerëz intrigantë që duan të prishin vendin…” Kjo u vazhdua me një shpifje se gjoja shqiptarët e Çamërisë armatosen për të bërë kryengritje.


Fletoret shqiptare të kohës “Besa”, “Vatra” e “Arbëria”, në vitin 1936 e më tej, iu desh të bënin mjaft shkrime për të hedhur dritë në këto përpjekje dashakeqe të qeverisë e qarqeve antikombëtare greke si dhe të një pjese të konsiderushme të shtypit grek. Për fat të keq këto mendime përforcoheshin drejpërdrejt edhe nga Kryeministri grek i kohës.


Një vendim i tillë i jepte dorë kontrolleve e bastisjeve të shumta që bëheshin në familjet e patriotëve të shquar ku dyshohej se kishin libra, gazeta në gjuhën shqipe. Kjo gjë ndodhi në muajin shtator 1936 në Paramithi ku, pas kontrollit, u gjetën mjaft libra shqip që u dogjën 


Një mënyrë tjetër që përdorej për të mos lejuar në asnjë mënyrë hapjen e shkollave shqipe, ishte argumenti i reciprocitetit të këtij problemi me qeverinë shqiptare. Kështu nga  një dokument arkival i kohës mësojmë se shkollat shqipe në Çamëri do të hapeshin po qe se do të hapeshin shkolla greke në Himarë e gjetkë. Kjo ishte vërtet absurde se shkolla greke funksiononte prej vitesh në këtë qytet . Kur zyrtarët shqiptarë ia kërkonin këtë gjë kryeministrit grek Metaksa, ai thoshte se “….kemi vështirësi financiare për hapjen e shkollave..” Ishte e qartë, fare e qartë. Popullsia autoktone çame krahas shpronësimit, krahas përjashtimit masiv nga administrata publike  i ndalohej të mësonte shqip. Nëse presioni i madh i popullsisë vendase dhe ai i qeverisë shqiptare e bënte në ndonjë rast punën e tij qeveria greke e gjente shtigje të tjerë dinakërie. Caktonte në mënyrë arbitrare mësues të paaftë  që nuk kishin mbaruar studimet për gjuhën amtare dhe që shtyheshin që të thonin se gjoja “çamët hiqnin dorë vullnetarisht nga mësimi i gjuhës shqipe e donin vetëm gjuhën greke”. Një gjë e tillë u bë edhe objekt i një Promemorieje të këshillit të Ministrave të Shqipërisë më 2 prill 1936. Duke marrë shkas nga emërimi i 5 mësuesve shtetas shqiptarë grekofonë në 5 fshatra të Çamërisë ky këshill “vendosi që përfaqësitë tona në Greqi të bëjnë demarshe me qëllim që të emërohen si mësues të gjuhës shqipe ndër shkollat e Çamërisë shqiptarët prej race, gjuhe e origjine…”

Me gjithë punën e makinës propogandistike e shtetërore greke familjet e përhapnin gjuhën fshehurazi me abetare të ardhura nga Shqipëria.Kudo në dasma, familje, kuvende flitej shqip e vetëm shqip.


Edhe sot pas 60 e ca vjetëve të shpërnguljes me forcë të popullsisë myslimane shqiptare, qeveria greke  në kushtet e demokracisë e të drejtës ndërkombëtare nuk është aspak dashamirëse për të hapur kudo shkolla shqipe për fëmijët e qindra e mijëra emigrantësh nga Shqipëria. 

Namik Selmani

Vdekja  e  një përbindëshi

Kafsha plakë po mblidhte eshtrat pa kripë, eshtrat pa palcë, te cilat uturinin brenda atyre tubave kockorë me kycet yndyrëpaktë,që gërriceshin si sfera në kupën e thatë. Barku i fryrë i endej sa andej-këndej, si një dallgë gjigante mes oqeanit në shtrëngatë.Kafsha përbindësh e mbështetur në një çip guri të mshehur mori frymë thellë, a thua për të fundit herë, aq fort sa ajri i rëndë përreth u fundos në gojën gjithë jargë,me ca dhëmbë të mëdhenj majëmprehte,gjysma e të cilëve ishin kalbur dhe kishin mbetur si ura zjarri të fikura.Guri ku po prehej i futej thellë në brinjë, por përbindëshi nuk denjonte të luante vendit. Ndjesorët e shpinës nuk përcillnin më as dhimbjen, as kënaqësinë. Në atë guvë, ku kafsha duke vrapuar brinjazi e duke gulçuar,u zhyt si peshk,e gjeti papritur veten në duart e sigurta të asaj vrime shkëmbore.Anekënd mbretëronte errësira.Vetëm nje shirit drite kridhej prej hyrjes gunga-gunga e thyente turinjtë  në faqet e vrazhda të shpellës  dhe aty jepte shpirt. Lëvozhga brenda guvës  treste rastësisht dorën,mëndjen dhe dëshirën e kafshës për prehje.Errësira e  përkorë që  ia  kishte fashitur dhimbjet e trupit plakarec, ia bulëzoi ato derisa i përhumbën në sterranën e lagësht.Veç sytë e veshët i mbante të çelur.Sytë e çakërryer i mbërthente në buzët e guvës , në atë rreth të zhgarravitur me fije drite, ndërsa veshët leshtorë ruanin cdo cen të asaj heshtjeje hijerëndë. Pipëtimën e zezë  e copëtonte  frymëmarrja si sahat dhe llokoçitja nën zhapën e barkut si kodrinë e fishkur.Nën barkun e fryrë të kafshës vinin goditje si regëtimë dhe ajo e ledhatonte me putrën e ashpër, thua se do ta shëronte me magji.Monstra të përbindshme, si ajo, kishte pasur në çdo vend, ndoshta kishte ende gjetkë. Kohë më parë kafsha ishte e re dhe përqafohej me shumë prej tyre .Asokohe mblidheshin të gjitha  në një sekt të fshehtë, ku lehnin mbarë e prapë  për të ardhmen e artë, që po trokiste në histori, kurse tani kafsha strukej në thellësinë e shpellës dhe në vetvete, kruspullosej, kishte frikë, dridhej në fundin e guvës erërëndë.Ajo,ajo,që ca ditë më parë trandte krejt njerëzinë, që palcën e kockave ua kishte përzier me musht frike e ankthi!Përpëlitej nën këmbët e ekzistencës së vet,ajo që i kishte bërë të mos monologonin as me veten e tyre,të tromaksur mos u shkiste ndonjë belbëzim vdekjendjellës.Njerëzit ishin zgjuar dhe nuhatnin pas gjurmëve të saj të mëdha,me ëndrrën e jetëve të tyre: ta groposnin thellë në tokë atë qënie.Tanimë,koha e tyre kishte ngritur krye të shihte tej.Ndoshta koha i kishte bërë të mos kishin më frikë nga ajo.Frika ishte  një qënie tejfizike me dy koka.Edhe kafsha kishte frikë prej tyre, gjithmonë kishte pasur.Një frikë ,që e kishte mbajtur të fshehur dhe për veten e saj,e shkrirë thellë në gjoks, kurse fytyra i qeshte plot triumf. Kjo frikë e padukshme i kishte mprehur shqisat,ia kishte stërholluar deri në telepati. Ndoshta dhe fundin e kishte parandier.  


Pamja e saj nuk u kallte më datën. Jo më, si dikur kur qëniet dykëmbëshe rrinin vite të tëra  nën çatitë e tyre të gurta, e kafsha vërdallosej përreth fshatit me strehët palë- palë, ulërinte, çante ndonjë njeri dhe qetësia binte mbi rrugica për stinë të tëra. 


Prej tyre kishte dhe nga ata që e adhuronin si perëndi të vërtetë e cila mbartte misterin e të Vërtetës. Idhtarët ecnin gjunjazi pranë saj,  i ciknin majën e këmbëve të palara me buzë,  e puthnin a lëpinin, gjë e cila nuk kuptohej qartë, dhe përplasnin duart sa herë që ajo u uturinte tërë jargavimë mbi fytyrat e tyre të sfilitura.

Ata tashmë ishin transformuar në gjahtarë dhe në supe a në duar mbanin armët e bardha  me nga një plumb jetëmarrës në gojë.Kjo ishte forca e tyre nëse do të kuptohej drejt; plumbi vetmitar që në shoqërinë e të tërëve bëhej një lëvizje thuajse revolucionare.

Njerëzit i kishin braktisur punët e bujqësisë dhe ishin shndërruar në gjahtarë të paepur sepse turma u jepte forcë dhe i bënte më vetëbesues e vetëmohues dhe dukej se po kuptonin qëllimin e ekzistencës së tyre: T¨ REVOLTOHESHIN.

Jo rrallë, qëniet dykëmbëshe nuk e kuptonin gjëndjen e re në të cilën ndodheshin dhe dyshonin mbi veprimet mendore dhe fizike të cilat kishin ndërmarrë. Të prapaktheheshin?! Epavërtetë!Ato ishin vetëm çaste ndjellakeqe, kur frika, në grahmat e fundit, mblidhte fuqitë e fundme për t’u përpëlitur dhe pak.


Përbindëshi e parandiente frikën e tyre dhe,ndonjëherë, aty, në guvën e saj të re, hungërinte,  edhe pse guri i mprehtë i ngulur nën brinjë ishte qelbëzuar e i dhimbte thellë, që dykëmbëshit të kuptonin se ajo merrte frymë sërish. Turma e gjahtarëve tani gjendej në hyrje të guvës, në pozicionin e gjykatësve dhe të ekzekutuesve të vegjël. Mes gjindjes adhuruesit e përbindëshit monstër veçoheshin në një cep dhe përplot mllef vështronin rënien e një perandorie të tërë,  duke treguar grushtet të inatosur. Tani atyre do t’u duhej të gjenin veten sërish,në shërbim të një perandorie të re që do të vinte, sepse këtë gjë e kuptonin fare mire, kur vdiste nje perandor,  ringjallej një i ri, i padukshëm deri më tani.   

Në barkun e errësirës,  kafsha ndiente të sajin,që i enjtur nga një shtatzani e padëshiruar por të nevojshme, ishte në prag të një lindjeje, kuptohet të një femre. Në të shkrihej Vdekja e afërt në pragun e shpellës dhe Lindja mes shalëve të saj të plakura.Teksa turma e ekstazuar me armët e bardha në duar i afrohej edhe më grykës së errët, monstrën e pushtoi mendimi i zymtë për lindjen në kohë të bijës pa mbërritur ata aty brenda. Goditjet theksoheshin edhe  më, teksa ujrat e Lindjes shpërthenin në organin e saj të virgjër.Ajo monstër e çuditshme ishte çiftëzuar me vetveten, dhe do të lindte vetëm me gjenetikën e trupit të saj,pa kurrfarë  elementi të huaj. Ky ishte shpëtimi i një perëndie; të rilindte përsëri në forma dhe trajta të reja, pa shpërfytyruar brendinë, që njerëzit dykëmbësh të besonin përsëri a të kishin frikë përsëri. Lindja po bëhej pa zhurmë,  si një rrëke e nëndheshme, që të shket nën këmbë. Në fillim monstra që po rilindte zgjati pak kokën e çelur si nje lulkë, derisa këmbë e duar nxorri të gjithë trupin e brishtë. Nuk qau,se nuk e  njihte kafshën për mëmë. Qëndroi pranë saj dhe në vend të qumështit të gjirit i thithi gjithë gjakun,derisa ajo u tha e u nxi dhe ngeli vetëm nje lëkurë e thatë, një relike e kohës së përmbysur.


Kur turma e ekzaltuar hyri brenda në shpellë gjeti foshnjën e bindur të përlyer nga pafajsia dhe gjaku i virgjinitetit të së ëmes. Morali i tyre  nuk i lejonte të ndërmerrnin ndonjë ndëshkim si tek grekët e lashtë, barbarët e demokracisë së hershme.Lanë armët dhe morën foshnjën ndër duart e vrara nga puna, e të kënaqur që e kryen misionin e tyre rendën drejt shtëpive të gurta. Ajo u buzëqeshte e lumtur,si të ishte  pa kurrfarë lidhjeje me mëmën e përbindëshme.Ishte e  drejtë; ajo kishte të perbashkët me të  vetëm gjakun që në çdo kohë do të ishte i kuq.


Copat e turmës, adhuronjëse të perëndeshës së lashtë mbetën ende brenda ku po kryenin ritet e fundme. Me lëkurën e vjetër në krahë, këta u  larguan të fundit  për në shtëpitë e tyre. Ajo lëkurë do të rrinte varur në mur dhe do të adhurohej për shumë kohë të tjera........


Unë padashje u gjenda afër foshnjës një ditë, që luante me disa lule, dhe pashë sesi e ledhatonte turma e fshatit tim, kurse ajo tinëzisht më shkelte njërin sy (të majtin më duket ose të djathtin!) duke u skërmitur me dhëmbët e mprehtë,  që çuditërisht nuk i shihte askush tjetër përveç meje. U largova  kokëulur sepse e dija që ajo duhej të ekzistonte, por e mbajtur nën kontroll dhe gjithmonë foshnjë. Pa ata dhëmbë fshati im nuk bënte dot! Lulzim Halili  

Më mirë një mik, apo një çiflik?

Një plak dhe një i ri, në një nga këto ditë të freskëta qershori, as vetë nuk e morën vesh se si u gjendën në një diskutim të ndezur dhe të pa fund për vlerën e mikut  dhe të çiflikun. 


- Në kohën tonë,- ngulmonte plaku,- vlente më tepër miku nga çifliku. Miqësia trashëgohej ndër breza. Kurse çiflikun sot e kishe nesër e humbisje. Ishte miku që të gjendej në çdo hall. Ai vinte edhe kokën në rrezik për të të dalë në mbrojtje. Mikun e kishe në krye të qoshesë. Ishte njeriu më i nderuar.


- S’më besohet të jetë plotësisht kështu,- hidhet dhe thotë i riu.- E popullit është edhe thënia: “Më mirë një mik se një çiflik”, por e populit është edhe thënia tjetër: “Po s’pati shporta fiq, s’ka as miq.”

Hidhet plaku: 


- Të popullit janë të dyja, por duhet dalluar miku i vërtetë nga miku që sheh nga shporta, nëse ajo ka fiq brenda, apo është bosh.


- Miqësi larg interesit nuk ka,- hidhet i riu.- Edhe ata miq që nderonit ju dhe që sot na mungojnë, hiq ndonjë përjashtim të rrallë, kanë lindur në rrethana dhe kushte të caktuara. Në kohën kur njeriu ndihet i rrezikuar, ndihet edhe nevoja e një miku me besë, që nuk të vlerëson nga interesi. Por ka edhe nga ajo miqësi që varet nga çifliku, nga kuleta. Kam dëgjuar nga një i moshuar, që thoshte shpesh nga përvoja e jetës së tij:


“Nënë e baba,


Motër e vëlla,


Mik dhe ilaka


Është kuleta jote.


Të la jotja,


Të hëngri mortja.”


- Ka edhe nga këta lloj njerëzish që s’mund t’i marrësh për miq. Edhe unë e di këtë,- vazhdon plaku në të tijën.- Po unë flas për miqtë e vërtetë, që në kohën tonë ishin me shumicë, kurse sot i gjen me kokrra, për të mos thënë s’e nuk i sheh gjëkundi.


- Ja, ndiq një çështje në gjyq,- vazhdon i riu.- Po s’e leve qerren, ajo të lë në mes të udhës. Edhe në pate një hall tjetër, të vogël apo të madh, në çdo derë që të trokasësh, mendo më parë për kuletën. Miku të ndihmon sa të të çojë te pragu i derën së atij që e ka në dorë të ta zgjidh hallin, pastaj të lë duke të porositur: “Lyeje qerren, ndryshe s’ke gjë!” Dhe ky mik, edhe për kaq ndihmë që të dha, ose edhe për një nder që të bën, duke të këshilluar për qerren që duhet ta lyesh, synon të të ndërmendësojë  se duhet të lyesh qerren edhe për të. Po t’i nuk i njeh sa vlen sot miku, se hallet t’i heqin fëmijët. Ata e dinë sa paguajnë mbi dorë dhe nën dorë. Kështu që për ne sot ka vlerë vetëm çifliku. Pa s’pate çiflik, më mirë merr rrugën dhe ik. M’u desh, para disa kohësh, për të ndihmuar me të drejtë një njeriun tim, bisedova me një kushërirën time që punonte topografe në një qytet fqinj, që të mbante vetëm drejtësi dhe jo ta jepte ndihmën duke shkelur ligjin. Po ajo, pasi mori një shpërblim nën dorë 30 mijë lekë të reja, padrejtësisht e ndryshoi hartën sipas dëshirës së atij që pagoi. Kur avokati e demaskoi këtë mashtrim, ajo dhe e hodhi lumin duke thënë se kështu e kishte gjykuar dhe iku nga salla e gjyqit për të mos u kthyer më. Po paratë ama i mori dhe punë nuk i mbaroi atij që e pagoi.


Plaku, si e dëgjoi, tha:


- Po kësaj i thonë?… Që s’më kujtohet të shkretën si i thonë!…


- Mos do të thuash korrupsion?- ia plotësoj mendimin i riu. 


Plaku psherëtiu thellë dhe e la këtë bisedë të mundimshme të ndërprerë.

Në këto çaste u tërhoqi vëmendjen televizori.


Një vajzë e re po intervistonte në rrugë qytetarë të rastit, të cilëve u kërkonte të shpreheshin se cili kishte vlerë më shumë në ditët tona: miku apo çifliku.


Të gjorët qytetarë, nga halli, herë thoshin miku dhe herë çifliku, edhe pse e dinin se pa çiflik sot nuk gjeje dot një copëz miku.

Agim Mehqemeja       

“Këndoj për ju

Koncert recital me këngëtarin popullor Kujtim Babunja  

Sërish me këngën popullore. Sërish në të njëjtën sallë. Me të njëjtin dekor. Ishte ditë e shtunë, 11 qersdhor 2005. Në sallën e shfaqjeve të pallatit të kulturës “Margarita Tutulani”, u dha koncerti recital i  këngëtarit popullor Kujtim Babunja.

Në sfondin e dekorit ishte shkruar tejembanë emri i Kujtimit, për të na rizgjuar së bashku me këngët edhe kujtimet që lidheshin me to.


Në skenë hyri grupi i këngës popullore “Shyqyri Fuga”. Prezantuesja e re dhe e shkathët Edlira Shtëmbari, ftoi në skenë më pas edhe këngëtarin Kujtim Babunja.


Grupi “Shyqyri Fuga” e hapi këtë koncert me këngën e mirënjohur beratase “Kur hyj në Mangalem”. Duke e dëgjuar këtë këngë, m’u duk se po shikoja që përtej nga Gorica Kadri Fugën te hynte në Mangalem me zjarrin e dashurisë për Marien e tij, për Marie Bilçën, gruan e tij të ardhshme. Dhe mesazhi që përcillte kënga ishte i qartë, një mesazh që kapërcente kufijtë e ndasive fetare.


Më pas e mori fjalën kënga e Kujtim Babunjës. Një këngë kjo që mbeti në shtratin e vet pa njohur asnjë deformim.


Kur dëgjova këngën e parë “Djersa jote ujë trëndafili”, me të cilën këngëtari u vlerësua me çmimin e parë në Festivalin e Këngës Qytetare në Elbasan, e sjellë në skenë së pari  nga Fatbardh Dervishi, marrë Sabaudin Dokos, dhe kënduar po së pari  nga Kujtim Babunja, m’u përtëri ajo kohë e artë e shekullit XVIII, kur njohu lulëzim poezia shqipe dhe mbi bazën e saj edhe kënga popullore dhe e pashë duke kënduar krjuesin e saj, stërgjyshin e Shyqyri Fugës, kompozitorin dhe poetin e njohur Sulejman Naibi, vdekur në vitin 1772.


Kjo këngë është një himn për Ditën e Verës, që poeti e përfytyron si perri të ardhur nga të lartat vende, prandaj në pamje të parë ajo të duket si një këngë dashurie, por që thelbi i saj na zbulohet në dy vargjet e fundit kur poeti shkëputet nga ky përfytyrim, e qorton veten dhe kthehet dhe e përshkruan këtë ditë si ditëlindjen e profetit Ali, si daljen e tij në shesh.   


Me interes ndoqa këngët “I yti qesh dhe jam” dhe “Dola në sabah i mjeri”. Këngët u përcollën bukur nga këngëtari dhe na ngjallën emocione të veçanta.


Me këtë rast do të bëj një vërejtje jo drejtuar këngëtarit, por muzikantëve. Kënga “Dola në sabah i mjeri” është një ilahi e vjetër, e gjatë, me shumë strofa, me përmbajtje thjesht fetare, e kënduar në teqetë e Beratit dhe ia vlen të këndohet e vetme dhe jo si potpuri duke i bashkangjitur një këngë humoristike dasma. Këtë vërejtje e kam bërë edhe kur përgatitej grupi i Beratit për në Festivalin Folklorik të Gjirokastrës. Në muzikë, ashtu si edhe në fusha të tjera, duhen ruajtur kriteret shkencore dhe jo të tërhiqemi nga tingëllimi formal i jashtëm pa patur parasysh përmbajtjen dhe mesazhet që përcjellin këngët. Edhe kënga e dytë, që u këndua e plotë, qëndron për bukuri më vete dhe kështu duhen kënduar të dyja këngët.


Kënga “Nëpër shtyllat e telefonit”, ashtu si na e përcjell natyrshëm Kujtimi, më solli në kujtesë këngëtarin e njohur popullor beratas, shok dhe mik i  Shqyqyri Fugës, Islam Kafexhiun. Islami nëpër dasma shtrohej së bashku me orkestrinat dhe ia thërriste kësaj kënge dhe jo vetëm kësaj kënge.


Kurse kënga “Ç’m’u mbush trupi me gjilpëra” kënduar aq bukur nga Shqyri Fuga dhe po aq pranë tij edhe nga Kujtimi, më rikujtoi dramën e hidhur të atij studenti beratas të Liceut të Korçës, Zyhdi Dokos, themelues i shoqërisë sportive “Tomori” në vitin 1923, që vdiq nga tuberkulozi larg Beratit të tij, si jabanxhi në Korçën e largët.


Pasi mbaroi  kënga “Më zu ferra këmbën”, që na shpuri në mjediset e lagjes ku lindi këngëtari, përmes duartrokitjeve, kryetari i bashkisë Fadil Nasufi i jep Kujtimit vlersimin “Nderi i artit”, që i bën këshilli bashkiak për veprimtarinë e tij 30-vjeçare në fushën e këngës popullore.


Kujtimi në fjalën e vet përshëndeti këshillin bashkiak për vlerësimin si dhe një vlerësim të veçanti bëri për drejtorin e qendrës kulturore, z. Kadri Kuka, i cili  këto kohët e fundit u ka dhënë një mbështetje veprimtarive artistike, duke i kthyer, kështu, jetën dhe gjallërinë kulturore  Beratit.


Më pas vazhduan këngët “Gurët e sokakut”, “Vajç e rashë në Ysqidar”, “Lake pupulake”, “Të dasha me hakikat”, “Kënga e pleqërisë”, “Mora përpjetë Kalanë” e ndjekur edhe nga kënga “Cim-cim-ca”.


Vlen të theksohet se gjatë gjithë kohës, në mbështetje të këngëtarit ka qenë edhe grupi i këngës popullore “Shyqyri Fuga”. Emocione të veçanta dha edhe kabaja e Meke Sollakut. Në një çast emocional, kur këndohej kënga “Lake pupulake”, ngrihet në valle nga salla dhe e shoqëron këngëtarin, valltarja e njohur Xhemali Nova.


Duhet përshëndetur puna  e mjeshtrit Fatbardh Dervishi, që diti ta mbajë të ngritur ritmin e koncertit dhe për punën e kujdesshme qoftë me këngëtarin, qoftë dhe me grupin që e shoqëronte.


Nuk duhet harruar edhe puna e regjisorit Sejfullah Myftari dhe e skenografit Kastriot Dervishi.


Koncertit i mungoi pjesëmarrja e këngëtares së ftuar Valbona Memës. Nuk prishi shumë punë. As që e cënoi nivelin e shfaqjes. Por s’mund të rrimë pa  thënë se nuk duhet të mbështetemi aq shumë në emrin e një këngëtareje të ardhur nga rrethet, kur ke këngëtarë apo këngëtare nga Berati, jo më pak të njohur, midis tyre mund të përmendim Hyrie Saraçin, Ludmilla Baballëkun, Petrit Berisha… Këta këngëtarë nuk të lënë asnjëherë në baltë. Dhe kjo duhet vlerësuar dhe çmuar.

Agim Mehqemeja  

Ura duhet ruajtur në vazhdimësi

Më së fundi Ura monumentale e Goricës, një vepër arkitektonike e rrallë në mos e vetmja për nga lloji në Shqipëri, më së fundi iu shëruan plagët që i kishin hapur makinat e tonazheve të rënda kurrizit të saj. Mbase mbyllja e urës do të kishte qenë më e shkurtër, po qe se do të na kishin dëgjuar që kur dhamë kushtrimin se ajo rrezikohej të shembej. Është bërë shumë mirë që në hyrje dhe në dalje të saj janë vendosur blloqe betoni, që bëjnë të pamundur kalimin e kamionëve të rëndë. Mirë është bërë dhe me vendosjen e atyre paralelopipedëve prej betoni nga njëra anë. Në fakt, duhej të kishte dhe ana tjetër e trotuarit, sepse ato jo vetëm që mbrojnë pjesët më delikate të urës, por mbrojnë dhe këmbësorin nga makinat. Për fat, në qytetin e Riminit, kur isha për kurim, kishte një urë të tillë si kjo jona, por e kohës së Perandorit Oktavian. Ishte një urë më e madhe, më e fortë, por dhe shumë herë e mbajtur më mirë se sa ura jonë.


Në vend të paralelopipedëve, në të dy anët e trotuarëve, kishte tubo gize si parmakë që mbronin anët e urës dhe këmbësorët. Dhe në këtë urë tonën nuk duhet të lejohet më asnjë makinë e tonazheve  të rënda, nëse duam që ta ruajmë këtë monument të trashëgimisë sonë. Nuk është ndonjë gjë e madhe që makinat e rënda të kalojnë nga Guri i Bardhë, nga Veteriku e Velabishti. Ata që kanë interesa të punojnë, duhet të  ngrenë zërin që të rregullohet rruga pikërisht andej nga Guri i Bardhë.. Shpresojmë se mbrojtja që i bëri kryetari i Bashkimit të Sindikatave të Pavarura shoferëve të kamionëve që të mos lodhen duke i  rënë nga Guri i Bardhë e Remanica deri në Velabisht, do të ketë thyer këmbën e shejtanit dhe do ta shohim më shpesh në krye të anëtarëve të sindikatës së tij që për fat të keq nuk i kemi parë se sa janë. Sa për z. Dragoti dhe për drejtuesit e bashkisë, i këshillojmë që të mos lëshojnë pe, që Ura e Goricës të rrezikohej përsëri.

Bujar Orizaj
Zbulimi i enigmës
Fragment nga novela 
“Fjala e pathënë e një murane”

Në dhomën  e gjumit, me një ecje skeletore, hyri dikush pa trokitur. 

S’qesh në gjendje t’ia shquaja fytyrën.


Isha në ëndërr apo në zhgjëndërr?…


“Nuk desha të ta prishja gjumin.” 


“Të prishur e kam. 

S’mund të fle. 

Po ma kërkojnë me ngut kumtimin që duhet të mbaj  në sesionin e pragfestave. Kur ende s’e kam nisur punën. Se nuk i kam të përfunduara kërkimet. Dhe e ndiej se nuk jam në gjendje që ta gjykoj drejt historinë e qytetit.”

“E ke kumtin e legjendës.”


“Varet si do të ma kuptojnë.”

“Nuk duhet të ndikohesh prej tyre. Mbro qëndrimin tënd.”


“Kjo nuk vihet në dyshim.”

“Duhet të mos e shmangësh thelbin e legjendës.

Unë s’pata mundësi ta shijoja fizikisht dashurinë.

S’më lanë kohë. 

S’më lanë kohë as të zgjidhja njërin nga të dy tri- mat. 

Atyre u ishin errësuar edhe sytë. 

Edhe mendja. 

Gjëma do të rëndonte mbi ta. E jo mbi mua. 

Ata do të mbeteshin viktima të urrejtjes. 

Unë viktima e një dashurie të paprovuar. 

Jam një virgjëreshë. Që nëpër shekuj vetëm dhuroj dashuri. 

Kështu duhen gjykuar lidhjet  e mia me historinë e  qytetit”

Ashtu si erdhi, me atë ecje skeletore, edhe u largua.

Pas saj, pa e kuptuar, mora ngrehinat  e kërkimeve.

…

    Dola në ngrehinën e parë.

Para meje u shfaq madhështor pirgu më i lartë i kështjellës. Mbi atë pirg flamurtare qëndronte një vajzë e bukur. 

E lakmuar nga trimat. 

Nën këmbët e pirgut kërcëconte barbaria romake.

“Mbi ta! Për të fituar përjetësisht dashurinë!” 

I ftonte vajza kështjellarët.

“Mbi ta! Për të mbetur  përjetësisht të dashuruar!”

I përgjigjeshin ata njëzëri.


Ishte një pamje e parrokshme.

Beteja u ngrit tepër e përgjakshme. 

Qyteti s’mundi të qëndronte përpara mizërisë së egër romake. 

Mbi ledhet e kështjellës ranë trimat. 

Pranë burrave ranë gratë. 

Pranë tyre ranë edhe fëmijët. 

Ra edhe vajza e pirgut.

Ata që mbetën, i preu shpata e fitimtarit.


Pati shumë gjak në atë qëndresë. 

U synua vdekja e qytetit. Po qyteti nuk vdiq. 

E shfaqi mbijetesën në atë lumë gjaku.  
Mbi  rrënojat  e kështjellës,  me lot  në sy, me atë të  ecurin e saj skeletor, çapitej vajza e legjendës.

…
Më pas u hodha në një kundërngrehinë. 

Ishte një kundërpirg. Diku. Larg kështjellës. 

Mbi të qëndronte, në pritje, gjëmëmadhe, Zanfina, gruaja e Moisi Golemit.


Rreth kështjellës, të shkujdesur, luftëtarët prisnin rimarrjen e Qytetit të Gurtë. 

Vajza e legjendës, me të njëjtën ecje skeletore, çapitej midis luftëtarëve. 

Po askush s’e vinte re. 

Askush nuk donte ta mësonte kumtin e saj.

Një bard, i veçuar, me vështrim të ngulitur andej, mbi kështjellë, niste këngën e gjëmës:


“Në ç’të errta mendime



ditët shtyn në kufi,



kryetrim i dy Dibrave,



gjeneral Moisi?



Ç’të kujton Sfetigradi?



Shpata e luftës ç’të kujton?



Ditëbeteja e Beratit



pse të ngrys, të trazon?



Ke Zanfinën pranë zemrës,



pas të ndjek gjurmë më gjurmë.



Sytë e saj aq të qelqtë!



Sytë e tu aq të murrmë.



Fjalën – helm vjen ta hedh



nëpër gjumë e kur je zgjuar.



E dëgjon e pas saj bredh



si kalorës i harbuar.



Ditëfitorja në Berat



t’u ngul heshtë, t’u bë zjarr:



bënte Gjergji Arbërinë,



ti në Dibrat një ushtar!…”

…
Vajza e legjendës kërkon me sy që nga sheshbeteja kundërpirgun. 

Po Zanfina nuk gjendej aty. 

Diku rrinte e fshehur. Dhe priste. Priste si nepërka. Priste gjëmën. 

Dhe gjëma erdhi. 

Vajza e legjendës nxiton midis të rënëve. 

Me ecjen e saj të zakonshme. 

U lan plagët me lotët e syve. 

U fshin gjakun me flokët e ballit.

Bardi nëpërdhëmbte fundin e këngës:



“Oshëtin Osumi plak,


       
brigjet rreh tërbuar.



Lulja e trimave mbi trima


    
dergjet sakatuar.



Në sa varre u varrose,



Muzak trimëria?



Në sa varre shokët e shpatës



mbuloi Arbëria?



Do të prehen xhokallinjtë,



pranë e pranë do rrinë,



zgjuar Arbërisë në shekuj



t’i mbajnë trimërinë!…”

…
Së fundi u hodha nëpër ngrehina. 

Dhe kundërngrehina.
Dallova vetëm shenjat e kundërshenjat e tyre.

Varre të nderuara. 

E të nëmura. 

Lapidarë të një lufte të çmendur. 

Skena e prapaskena betejash të humbura, të përsëritura. 

Të njohura dhe të panjohura. 

Midis tyre dhe dy murana.

Ishin  varret  e dy  të rinjve. 

Që kishin shkelur një tabu të luftës. 

Vajza ishte nga qyteti i legjendës. 

Djali nga vendbanimi i vetëtimave. 

Gjyqin ua kishin ngritur shokët e luftës. 

Vajza kishte qenë me hënëz në faqe. 

Djali me shënjëz rrufeje në ballë. 

Vajza i kishte dalë krahë dashurisë. 

Ishte helmi i smirës që ua kishte errur sytë atyre që e gjykuan. S’mund ta përballonin dot rrezatimin e bukurisë dhe të zgjuarsisë së saj. 

E dërguan drejt vdekjes të dashuruar.  

Edhe djali e kishte kërkuar vdekjen në emër të dashurisë. Por nuk ia pranuan. 

Vetëm faqehënën donin të vdekur.   

I pa në sy me urrejtje vrasësit dhe vdekjen, që s’ia dhanë, e kërkoi vetë dhe e gjeti atje, përballë armikut.

Dhe mbeti i dashuruar.

Vrasësit, kur erdhi dita e ndëshkimit, u gremisën në humbëtirat e harrimit. 

Të dashuruarit u ngritën në legjendë. 

Dhe atje mbetën të lartësuar.

…
Ende nuk e kujtoj: isha në çaste ëndrre, apo ajo që m’u fanit s’ishte veçse një zhgjëndërr?…


*


U thirra para komisionit të miratimit të kumtimeve të sesionit të pragfestave.

M’u duk se hyra në një zgafellë zvarranikësh. 

Ku nuk m’i kursyen kafshimet. 

U mbrojta me forcë. 

Po s’më hapën udhë.


U kisha dalë në tjetër shteg. 

Ata nuk mund ta pranonin atë rrugëkalimi. 

Nuk më ndëshkuan. 

Se nuk u kisha lënë hapësirë për ndëshkim. 

Parapëlqyen të më linin jashtë. 

Të panderuar. 

Të përbuzur.

Mora të ikur. I lashë ata zvarranikë në festën e tyre të kafshimeve. 

E kishin të tjerët radhën e gjykimit pas meje. 


*
Takova Marien.


U ulëm në lokalin më të mirë të qytetit. 

Nuk i fola për atë mbledhje zvarranikësh.    

Ishim në pragdasme. 

Desha të mbetesha me përjetimin e këtij gëzimi.


Çokëm gotat. Derdha qëllimisht pak raki te këmbët.



Maria më hodhi një vështrim pyetës:

“Pse na ka  zënë vend në gëzimet tona ky zakan?”


Ia rroka mendimin:

“Që të ruhemi nga kafshimi  i gjarprit, Marie.

Zvarranikët, gjithmonë, synojnë të na i helmojnë  gëzimet, dasmat, me atë hijen e tyre që lëshojnë në udhën tonë. 

Ky zakon, edhe pse më duket disi i çuditshëm, prapë është i pranueshëm. Se të qetëson. Ta heq brengën që të  mundon. Sigurisht, kur e ke një brengë. Kur të ndjekë nga pas ndonjë rrezik, ashtu siç na ka ndjekur edhe ne. 

Po  ti mos u mëzit. Për dasmën tonë kam zgjedhur raki të pikës së parë.”

“Ç’na e prish këtë gëzim?”

“Si  mund të prishet ky gëzim? Ja, shiko! Janë ato dy  hëna që po na bëjnë dritë. Le ta kërkojë ndonjë tjetër këtë fat!”

Maria mbeti e shtangur me vështrimin te të dyja hënat që bënin dritë në atë mbrëmje të mahnitshme. 

Njëra rrinte ndezur mbi shandanin e Malit të Thatë.

Tjetra u buzëqeshte nga thellësitë e ujërave të lumit, ku rrinte e zhytur dhe nuk shuhej.

Ishte një çast i papërsëritshëm.


*
Në ditën e dasmës Maria zbriti si nëpër legjendë. 

 
E mbuluar me një vello nusërie, që i kishte munguar simotrës së saj.


Gjarpri nuk pati guxim t’i ridilte në pritë për gjëmë.

As t’i priste rrugën me hijen e tij.


Në këtë çast fatlum, vajza e legjendës, iu shfaq para syve.  

E qeshur. 

Me një lot gëzimi që iu rrokullis nga sytë. 

E zuri për dore. 

E puthi. 

Dhe i pëshpëriti në vesh ato fjalë që mbartnin domethënien e atij kumti që e kishte ruajtur nëpër shekuj murana e saj. 

Në Qytetin e saj të Gurtë:

“Luftën mos e mendo të mbaruar! 

Gjarpri në zgafellën e vet…, 

pret stinën e vet! 

Por, përballë dashurisë, 

ai bëhet i parrezikshëm.

Mos e harro këtë fjalë.  

Paç  fatin që na mungoi!”

Çiftet e pëllumbave, që ishin rikthyer në foletë e tyre të braktisura, fluturonin mbi kokat e dasmorëve duke  përshëndetur çiftin e ri. 

Berat, mars 2001

Mendime të sportdashësve

Zakonisht  bisedat e sportdashësve të qytetit tonë për sportet e “Tomorit” janë të mbushura me kritika, vërejtje, nostalgji për të kaluarën e bukur sportive dhe i karakterizon fryma e pesimizmit për të ardhmen e sporteve.


Dhe me të drejtë ata shqetësohen për gjendjen dhe të ardhmen e zbehtë të sporteve në Berat, megjithëse kur dëgjojmë për ndonjë rezultat të sportistëve dhe ekipeve tona në veprimtari kombëtare, ndiejnë kënaqësi, krenohen për qytetin e tyre dhe pushtohen nga sedra sportive.

Ne tifozët e kemi të vështirë të jetojmë pa sport.

Kështu më tha tifozi më në zë i “Tomorit” Shyqyri Kalluçi (Çuçi) sapo e kuptoi qëllimin e intervistës që do të bëja me të për gazetën “Lajmëtari”, e pastaj vazhdoi: “Çdo qytetar pa dyshim se e ndien nevojën e jetës sportive në Berat, por ne tifozët e ndiejmë akoma më shumë, ne vuajmë nga mungesa dhe ecuria e mirë e sporteve. Ne jemi mësuar të ndjekim e të sakrifikojmë për sportin. Sporti na ka dhënë kënaqësi, kemi lotuar për disfatat, por dhe për fitoret.


Çfarë mendimi keni për sportet e hershme me tradita?


E keni fjalën për volejbollin e basketbollin? Kur shikoj në qytet dhjetëra e dhjetëra vajza shtatlarta më vete mendja te volejbolli dhe basketbolli ku drejtonin të mëdhenjtë, të ndjerët Njazi Shehu dhe Ferdinant Starova. Është e çuditshme se si u venitën ato sporte dhe bashkë me të edhe këndi i lojërave “Perla sportive”. 


E keqja më e madhe është se ky problem i trajtuar shpesh me sa duket i është vënë viza. Kuptohet që gjërat e bukura dhe më me shumë vlera janë të vështira, ndaj edhe hezitohet kjo punë.


Nga cilët?


Kuptohet, pallatin e sportit, apo përshtatjen e mjediseve për palestra, ngritjen e ekipeve nuk e bëjnë as ti dhe as unë, as ne sportdashësit, por bashkia e Beratit, klubi i shumë-sporteve dhe federatat përkatëse të këtyre sporteve. Padyshim  se edhe ne sportdashësit kemi për ta dhënë ndihmesën tonë. Është vendi të përmend dhe indife-rentizmin e politikanëve të Beratit, sepse ky problem nuk do të ishte bërë legjendë.


Çfarë veprimtari kombëtare keni parë në Berat?


Veç futbollit asgjë tjetër. Kemi ekipe madje shumë të mira, si në mundje, gjimnastikë, pingpong, qitje, boks, karate, shah, por ngaqë në Berat nuk zhvillohen veprimtari kombëtare, ne i njohim emrat e sportistëve vetëm nëpërmjet gazetave. Mun-gesa e fondeve ka bërë që të mungojnë edhe veprim-taritë vendore.


Si do të dilet nga kjo gjendje?


Klubi sportiv “Tomo-ri” duhet të anga-zhohet plotësisht për të marrë përsipër që në Berat, federatat shqiptare të sporteve të programojnë në kalendarin kombëtar vjetor veprimtari, sidomos, në ato sporte që i kemi kushtet si mundje, boksi, pingpongu.


Po me futbollin, çfarë flitet për shoqërinë aksionere?


Me goditje aty ku më dhëmb më shumë. Kishim ekip të mirë në fazën e parë dhe dolëm në krye, por futbollistët cilësorë na largohen në fazën e dytë, pasi nuk i vlerësuam mirë financiarisht. Dhe kjo na kushtoi shtrenjtë. Tani duhet të nxjerrim mësime jo vetëm për vlerësimin e elementeve të rinj në ekipe dhe të ngrejmë sa më shpejt shoqërinë aksionere. Kam bindjen që gjatë kësaj jave do të përfundojë ngritja e kësaj shoqërie, mbasi ka dëshira, përkushtime si nga bashkia, ashtu edhe nga presidentët.


Çfarë mendimi keni për ligën superiore?


Liga superiore zhvilloi një kampionat të vakët, të paparë ndonjëherë. Organi-zimi me 4 faza, ku një ekip do të luante 6 herë në Tiranë, krijoi monotoni. Jo thjesht si tifoz i “Tomorit”, por duke gjykuar me objektivitet, duhet shtuar numri i ekipeve  në 12 apo 14, pasi edhe historia  e kampionateve tona ka treguar se ky numër ekipesh e ka bërë edhe më tërheqës kampionatin.


Ç’mendim keni për emrin e stadiumit?


Stadiumi e ka emrin. Ku ka emër më të bukur se “Tomori”. Është emër i goditur historikisht, gjeo-grafikisht edhe pse jo edhe sportiv (poligoni i alpinizmit shqiptar). Emri i mëpar-shëm ishte një veprim i shpejtuar që u diktua nga situatat e tensionuara politike.

Po zbehet një traditë e bukur sportive në shkolla

Po mbyllet edhe ky vit arsimor ashtu si viti i kaluar, pa parë të zhvillohet ndonjë festë apo manifestim  sportiv, ashtu sikundër ka qenë tradita e bukur e shkollave tona të qytetit dhe të fshatit, madje edhe të kopshteve.


Sigurisht, në radhë të parë, këtë e kërkojmë te mësuesit e edukimit fizik. Këta, mesa duket, ngaqë kanë disa vite që nuk janë organizuar festa të tilla, janë ambientuar me këtë gjendje dhe nuk kanë telashe. Kam bindjen që edhe në rast se ndonjë mësues e ka patur dëshirën dhe është angazhuar për të zhvilluar ndonjë festë sportive, nuk mendoj që drejtoria e shkollës të thotë të kundërtën.


Festat dhe mani-festimet sportive nuk bëhen me nisiativë ato janë pjesë e rëndësishme në kalendarin sportiv vjetor të shkollës dhe duhen zbatuar. Drejtoria e shkollës duhet të ndjekë zbatimin e kalendarit sportiv me qëllim që veprimtaritë të mos mbeten të shkruara në letër.


Edhe diçka tjetër, këto veprimtari nuk janë të vështira për t’u zhvilluar sot, siç mund të justifikohet ndonjë mësues mediokër, madje, janë më të thjeshta, sepse veprimtaria nuk priret nga kërkesa politike që atë duhet ta përshkojë si një fill i kuq politika e partisë. Mjafton mësuesi të angazhohet dhe të bëjë përpjekje për ta zhvilluar veprimtarinë sa më të larmishme dhe me nivel. Tablotë akrobatike, aero-bike, lojërat popullore dhe humoristike, garat sportive e sa e sa të tjera që zhvillohen me grupe të veçuar nxënësish dhe që nuk kërkojnë shpenzime financiare, bëjnë që këto veprimtari të jenë mëse të realizueshme.

Vlash Pambuku
